
ሙሉቀን ተስፋው

ማክሰኞ ሰኔ 10 ቀን  2006 ዓ.ም ቅፅ 01 ቁጥር 01 ብር 9.99

መኢአድ ተሸጠ 
ዛሬም  በጠመንጃ?

አገር ስጡኝ - አገር 
አልባ ባለሀገር (ባላገር)

መስከረም አበራ

ለምን ጦር 
ሰባቂ ይበዛል? 

?

10

 ዘወትር ማክሰኞ

...ጊዜ እየሄደ ጦርነቱም 
እያየለ መጣ።የሚገለባበጡት 
የጦር ሚጎች ...

"...ኢህአዴግ በደምብ በሚያውቀው 
የባሩድ ሽታ እና የጥይት ቋንቋ ሊያናግሩት 
ዱር ቤቴ ..."

ሸንቁጥ አየለ

ድርጅቱ 

በቆረጣ 

ተሽጧል
ዶ/ር ታዲዮስ ቦጋለ

በእውነት፣ በእውቀት፣ በእምነት እና በፍቅር ለህዝባችን የግንዛቤ እድገት ሳናሳልስ እንሰራለን!



 

ሰኔ 10 ቀን 2006 ዓ.ም ቅፅ 01 ቁጥር 01

    

የፖለቲካ ትግል  ሰላማዊ 
ይሁን  ወይም የጦርነት ዋንኛ 
ዓላማዉ  የአንድ ማህበረሰብ ወይም 
ቡድን  ዓባለት እወከልበታለሁ ብለዉ 
በገቡበት ህጋዊ ፓርቲ  ወይም ከህግ 
ዉጭ በራሳቸዉ በፈጠሩት  ፓርቲ 
ወይም ግንባር አማካይነት እዉቅና 
ላለስጡት መንግስትን በኃይል ለመጣል 
ወይም እዉቅና ሰጥተዉት የተሻለ 
አማራጫቸዉን ለማራመድ ያለዉን 
ስርዓት በዲሞክራሲያዊ አግባብ 
ለመለወጥ ለወከሉት ህዝብ የሚታገሉበት 
ስልት ነዉ ፖለቲካ።

 የፖለቲካ ትግል የፖለቲካ 
መሪዎችን ይፈልጋል ።የፖለቲካ 
መሪ እድልና አጋጣሚ ካልፈቀዱለት 
በስተቀር የሀገር መሪ ይሆናል ተብሎ 
አይገመትም።በተግባርም የታየዉ ይህ 
ሀቅ ነዉ።የፓርቲ መሪዎች የሚታገሉት 
የሚመሩት ፓርቲ ለያዙት ዓላማ ግብ 
የሚደርስበትን ጎዳና መጥረግ ነዉ።በዚህ 
ሂደት የፖለቲካ መሪዎች በጎዳናዉ ላይ 
የሚገጥማቸዉን መሰናክል የሚያልፉ 
ወይም መሰናክሉ የሚጥላቸዉ ሊሆኑ 
ይችላሉ።በወደቁት ወይም በተሰዉት 
መሪዎች ምትክ ሌላ መሪ እየተፈጠረ 
በለስ የቀናዉ የትግሉን ፍሬ ቀማሽ 
ይሆናል።ለዚህ ሂደት በዓለማችን 
የፖለቲካ ትግል ታሪክ ለዚህ ታሪክ 
ምሳሌ የሚሆኑ ብዙ መሪዎችን መጥቀስ 
ይቻላል።

ከጎረቤት ሀገሮች የፓርቲ /ግንባር 
መሪና መስራች  ሆነዉ የድሉ በር ላይ 
ያለፉትን የዛሬዋ የደቡቡ ሱዳን  የSPLA 
መሪ ዶ/ር ጆን ጋራንግን መጥቀስ ይቻላል 
።በሌላዉ አንፃር ደግሞ በለስ ቀንቶት 
ፓርቲዉን/ግንባር መስርቶ መርቶ 
ለሀገር መሪነት የበቃዉን የኤርትራዉ 
ፕሬዝዳንት ኢሳያስ አፈወርቂን 
መጥቀስ በቂ ነዉ።የፓርቲ መሪ ትግሉ 
የሚጠይቀዉን መስዋትነት ለመክፈል 
የቆረጠ መሆን አለበት እንጂ ትግሉ ለሱ 
የሚያስገኝለትን ክብርና ዝና ያሰላ መሆን 
የለበትም የሚል እምነት አለኝ፡፡

ይህን ፁሁፍ ለመፃፍ ምክንያት 
የሆነኝ  በሎሚ መፅሄት  ቅፅ 3 
ቁጥር 104 ግንቦት 2/2006 ዓ.ም 
እትም ላይ ‹‹የታላቅነትና ስህተት ዓልባ 
መንገድ ›› በሚል ርዕስ በኢዮብ ዓለም 
የተፃፈዉን ድንቅ ሃሳብና ለኛ ለፖሊቲካ 
ፓርቲ መሪዎች ስንቅ የሚሆን ሃሳብን 
ካነበብኩኝ በኋላ  እኔም የዚህ ሃሳብ 
ተጋሪ ከመሆኔም በላይ በፖለቲካ ፓርቲ 
መሪነት በትግል ላይ የምገኝ ስሆን 
በኢትዮጵያ የተቃዋሚ ፓርቲ መሪዎች 
ራሴንም ጨምሮ የታዘብኩትን ሃሳብ 
ለማካፈልና ምን አልባትም  የፓርቲ 
መሪዎች ከራሳችን ክብር እና ዝና ይልቅ  
ለህዝብ ክብር ለመታገል እንነሳ የሚል 
ጥሪ ለማስተላለፍ በመፈለግ ነዉ፡፡

የህዝብ ክብር ስል ምን ማለት 
እንደሆነ ብዙዎች ይረዱታል ብዬ 
አምናለሁ። ለእኔ የህዝብ ክብር ማለት  
ህዝብን የስልጣን ባለቤት የሆነበት 
ስርዓት ዉሥጥ ሚኖር ህዝብ ማለት 
ነዉ።ይህም ህዝብ የፈለገዉን መሾም 
ወይም መሻር የሚያስችል ስልጣን ካለዉ 
ያ ህዝብ ክብር አለዉ ባይ ነኝ።ከዚህ  

ክብር ዉጭ የሆነ ህዝብ ካለ ያ ህዝብ  
በግዞት ስር የወደቀ ህዝብ ነዉ የምለዉ 
። ክብር ባለዉ ህዝብ ዉስጥ  የፖለቲካ 
ፓርቲ መሪዎች የሚወዳደሩት  ለስልጣን 
ለራስ ክብር ብሎም በህዝብ እምነት 
ሀገርን ለማገልገል ነዉ።ስልጣን ላይ 
በብረት የወጣን መንግስት በምርጫ 
ካርድ ማዉረድ ህልም በሆነበት እንደ 
ኢትዮጵያ በመሰለ ህዝብ ባለበት ሀገር 
የፖለቲካ ፓርቲ መሪዎች መታገል 
ያለባቸዉ በየኪሳችን የያዝነዉን ትንሽዬ 
አክሊል በራሳችን ላይ ለመድፋት 
ሳይሆን ትልቁን የአትዮጵያ ህዝብ 
የስልጣን አክሊል ህዝቡን ለማጎናፀፍ 
መሆን አለበት፡፡የአትዮጵያ ህዝብ 
የራሱን ትልቁን አክሊል ከተጎናፀፈ 
በኋላ ፓርቲዎች ብዙ ቢሆኑም 
ለስልጣን መታገል አሳፋሪ ወይም ክፋት 
የለዉም።ብዛታቸዉ ለምርጫ አስቸጋሪ 
እስካልሆነ በቀር።የአሜሪካና አዉሮፓ 
ህዘቦች ስልጣን ባለቤት በመሆናቸዉ 
የፓርቲ መሪዎች የሚወዳደሩት ለስልጣን 
ለክብርና ህዝብን በታማኝነት ለማገልገል 
ነዉ።ህዝብ የስልጣን ባለቤት ባልሆነበት 
ሀገር የፖለቲካ መሪዎች ህዝብ 
አገልጋይ ሳይሆኑ በህዝብ ተገልጋዮች 
ህዝብን የሚሰሙ ሳይሆኑ  ህዝብ 
እንዲሰማቸዉ የሚፈልጉ ናቸዉ።ህዝብ 
የስልጣን ባለቤት ባልሆነበት ስርዓት 
ዉስጥ በብረት ስልጣን ይዞ የይስሙላ 
ምርጫ  በሚያካሂድ መንግስት ዉስጥ 
75 ሆነ 94 ,ፓርቲዎች ለህዝብ ነዉ 
የምንታገለዉ ቢሉ እዉነታዉ ዉሃ 
አይቋጥርም።የሚታገሉት በህዝብ ስም 
ለግል ስልጣንና ዉዳሴ ከንቱ ነዉ 
ብል የተሳሳትኩ አይመስለኝም።ለህዝብ 
የምንታገል ቢሆን ኖሮ የብሄራዊ እግር 
ኳስ ቡድናችን (ዋሊያዎቹን) አንድ 
ሆነን ለአንድ ዓላማ ለአንድ ህዝብ 
እንደተሰለፍን ሁሉ የኢትዮጵያ ህዝብን 
|የስልጣኑ ባለቤት ለማድረግ አንድ 
ሆነን በታገልን ነበር።ስልጣን አንድ 
የክብር መገለጫ ነዉ።በኢትዮጵያ 94 
በላይ የፖለቲካ ፓርቲዎችና 94 የፓርቲ 
መሪዎች ይገኛሉ ።

ገዥዉ ፓርቲ ኢህአዴግ  ታግዬ 
ህዝብን ክብሩንና የስልጣን ባለቤትነት 
አጎናፅፌዋለሁ ቢለንም ይህ ሀቅ 
ቢሆን ኖሮ በዚህ ራሱ ገዥዉ ፓርቲ 
ባመነበት የሙስና መገለጫ ስርኣት 
መልካም አስተዳደር ህልም በሆነበት 
ሀገር የኢትዮጵያ ህዝብ ኢህአዴግን 23 
ዓመት ያለ ለዉጥና እረፍት እንዲገዛዉ 
ባልፈቀደ ነበር።እዉነታዉ ኢህአዴጎችም 
የታገሉት ለራሳቸዉ ክብርና ጥቅም 
መሆኑ ፀሀይ የሞቀዉ ሀቅ መሆኑ 
ነዉ።ከኢህአዴግ ዉጭ ያለን የፓርቲ 
መሪዎች የምንታገለዉ ለህዝብ ክብር ነዉ 
ከማለት ይልቅ ለራስ ክብርና ዝና ያጋደለ 
ነዉ ብል የተሳሳትኩ አይመስለኝም።

ም ክ ን ያ ቱ ም  ሁ ላ ች ን ም 
እንታገልለታለን የምንልለት ህዝብ 
አንድ ሆኖ ሳለ እንቀይረዋን ብለን 
የምንታገለዉ አንድ ኢህአዴግ ሆኖ እያለ  
የምንታገለዉ በጋራ ሳይሆን ተነጣጥለን 
በየግላችን ነዉ፡፡በየግል የሚደረግ ትግል 
ደግሞ እንደ ግል ኑሮ ሁሉ የግሉ ዓላማ 
እንጂ የጋራ አላማ በዉስጡ አይገኝም፡
፡የኢትዮጵያ የፖለቲካ ፓርቲዎች 
በጋራ መታገል የማይፈልጉት ወይም 
ተሰባሰበዉ ቶሎ የሚፈርሱት አሊያም 
የንትርክ ስብስብ የሚሆኑት ከህዝብ 
አጀንዳ ይልቅ የግለሰቦች ፍላጎቶች 
አይለዉ በመገኘታቸዉ ነዉ። 

የምንታገለዉ ለአንድ ለህዝብ ከሆነ 
ሁላችንም አንድ ሆነን በአንድ ጠንካራ  
የፓርቲ ስብስብ ለመታገል ባልገደደን 
ነበር።እዚህ ላይ የተለያዩ ፓርቲዎች 
የተለያየ የፖለቲካ ኢኮኖሚና ማህበራዊ 
ፕሮግራም አለን ከዚያም በላይ የተለያየ 
ርዕዮተ ዓለም  እና የትግል ስልት አለን 
በማለት የተናጠል ትግልን ለማድረጋቸዉ 
ሽፋን ሲሰጥ እሰማለሁ።እርግጥ ይህ 
ግልፅ ልዩነት  በፓርቲዎች መካከል 
እንዳለ አምናለሁ።ነገር ግን ይህንን ግልፅ 
ልዩነት ለህዝብ ለማቅረብና ተወዳድሮ 
ለማሸነፍ የሚቻለዉ መጀመሪያ ህዘቡ  
የስልጣን ባለቤት የሆነበት ስርዓትን 
ቀድመን መፍጠር ከቻልን ብቻ 
ነዉ።አሁን ያለዉ የኢትዮጵያ ሁኔታ 
ከፈረሱ ጋሪዉ በቀደመ ስርዓት ዉስጥ 
ሆነን በተናጠል የምናደርገዉ የፖለቲካ 
ሩጫ እገሌ የእገሌ ፓርቲ ፕሬዝዳንት 
ወይም ሊቀመንበር ከመባል ዉጭ 
ለኢትዮጵያ ህዝብ የለዉጥ ጥማት 
የፍትህ እጦት የነፃነትትና ዲሞክራሲ 
ጥያቄ ፡መልካም አስተዳደርና የሙስና 
ችግሮችን ለመፍታትና ኢህአዴግን 
ለመቀየር የሚፈጥዉ ተፅእኖ ሚዛን 
የሚደፋ ነገር በተናጠል ትግል በታዓምር 
ይመጣል ብዬ አላምንም።

ለዚህም  ነዉ አንዳንድ ፓርቲዎች 
በተናጠል በሚያደርጉት ትግል 
እንቅስቃሴ ትግል ለኢትዮጵያ ህዝብ  
ትልቁ ጥያቄ ያመጡት ቅንጣት ታክል 
ለዉጥ ሳይኖር በተደረጉ የተናጠል ሩጫ 
ሲኮፈሱ መደመጡ የተለመደ ጉዳይ 
እየሆነ መጥቷል።ፓርቲዎች ህዝብን 
ለፖለቲካ ትግሉ ይበልጥ እንዲነሳሳ 
ጥያቄዉን ደፍሮ እንዲጠይቅ ለማድረግ 
በተናጠልም ቢሆን የተሄደበት መንገድ 
አክብሮትና አድናቆት ያለኝ ቢሆንም  
ለህዝቡ ጥያቄ ያመጣነዉን ለዉጥ 
ሚዛን ላይ ሳናስቀምጥ ከኔ በላይ ፓርቲ 
ከኔ በላይ መሪ ወዴት በመባባል ዋና 
እንታገለዋለን የሚሉትን ኢህአዴግን 
ትተዉና ረስተዉ ተቃዋሚዎች እርስ 
በርሳቸዉ የሚወዳደሩ እየመሰሉ 
ነዉ።ምንም እንኳን አጀንዳቸዉና 
ቀስታቸዉ ገዥዉ ፓርቲ ኢህአዲግ 
ላይ የተቀሰረሰና ለህዝብ  የሚጮህ 
ቢመስልም ዉስጡ ግን ፓርቲንና 
ግለሰብን ዝና ማጉላትን ማዕከል 
ያደረገ ሆኖ እናገኘዋለን ምክንያቱም 
በጋራ ለመቆም አልተቻለምና።ይህን 
በተጨባጭ ፖለቲካዊ ትንተና በምሳሌ 
ማሳየት ይቻላል ፡፤ሰማያዊ ፓርቲና 
አንድነት ፓርቲ  እንዲሁም መድረክ 
በቅርቡ የኢትዮጵያን ተቃዉሞ ፖለቲካ 
ለማነቃቃት ያደረጉትጥረት የሚደነቅ 
ቢሆንም በህዝባዊ  ጥያቄዎች ላይ 
ለዉጥና ዉጤት ባያመጣም  በተዘዋዋሪ  
(indirectly ) በፖለቲካዉና ባጠቃላይ 
ሂደቱ ላይ  ህዝባዊ መነቃቃት ዙሪያ 
ለዉጥ ማምጣት እንደቻለ  መናገር 
ይቻላል፡፡ለአንድ ህዝባዊ ጥያቄ የተናጠል 
ሰላማዊ ሰልፍ ማድረግ በእዉነት ለራስና 
ለፓርቲ ዉዳሴ ከንቱ  ከመትጋት ያለፈ 
ፋይዳ አለዉ ማለት ግን አልችልም።

ራስን ወይም ፓርቲን ለማግነን 
ባይሆን ኖሮ አንዱዓለም አራጌ ፣ እስክንድ 
ነጋ፣ ርዮት ዓለሙ፣ ዉብሽት ታዬ ፣ 
ኦልባና ሌሊሳ ወዘተ እና የሙስሊም 
መፍትሄ አፈላላጊ ወንድሞች ይፈቱ 
! መንግስት በሀይማኖት ጉዳይ ጣልቃ 
አይግባ ! ሙስና ያብቃ ! መልካም 
አስተዳደር ይስፈን ! ስራ ለባለሙያ 
!የህዝብ የኑሮ ዉድነት ጩኸት ሰሚ 
ያግኝ ! የሚሉ የህዝብ ጥያቄዎችን በጋራ 
ሰላማዊ ሰልፍ ተቃዋሚ ፓርቲዎች 

ለማድረግ ባልተሳነን ነበር።እነዚህን 
ህዝባዊ ጥያቄዎችን  በጋራ መጠየቅ 
ማለት ፓርቲዎች  ለምርጫ በአንድ 
ምልክት ለመወዳደር መወሰን ማለት 
አይደለም። እንደ ሚያዝያ 30/1997 
ዓ.ም ህዝብ በነቂስ ወጥቶ ተፅዕኖ 
በሚፈጠር መልኩ ሰላማዊ ሰልፍ 
ለማድረግ የፓርቲ ፕሮግራም ዉህደት 
ጥምረት ወይም ግንባር መሆንንም የግድ 
አይጠይቅም ፡፡

የኔ ጥያቄ ከላይ የተጠቀሱት 
ግለሰቦች መፈታት ወዘተ ህዝባዊ አጀንዳ 
ላይ አንድ ቀን አብሮ ተባብሮ ለመዉጣት 
ያልፈቀዱ ፓርቲዎች በእዉነቱ  ትግሉና 
ሩጫዉ ለኢትዮጵያ ህዝብና  በየእስር 
ቤቱ ለሚንገላቱት የፖለቲካ ሰለባዎቻችን 
የታሰበ ሳይሆን ፓርቲ ፕሮሞሽንና 
የግለሰቦችን ስብዕና ለማጉላት 
የተጠቀሙት ስልት አስመስሎታል፡
፤በተጨባጭም ፓርቲና ግለሰቦችን 
ከማጉላት ዉጭ ለአንድ  ህዝባዊ ጥያቄ 
የተበጣጠሱ ትንንሽ ሰልፎችን ማድረግ 
ጥቅሙ ለ3 አካሎች ብቻ ነዉ።

1ኛ ለኢህአዴግ ይህም  ኢህአዴግ 
በሰብዓዊ መብት ጥሰት በዓለም 
እየተብጠለጠለና ኢትዮጵያ ሀሳብን በነፃ 
ለማንሸራሸር ሰላማዊ ሰልፍ ለማድረግ 
በር የዘጋችና ህዝቦችን ያፈነች አገር 
ተብላ በምትወቀስበት በዚህ ወቅት  
ተቃዋሚዎች አንድ አጀንዳን  ከ3 
በላይ በሆኑ ፓርቲዎች በተናጠል 
ህዝብን ሰላማዊ ሰልፍ መጥራት 
መልስ ለማይሰጠዉ ኢህአዴግ ትልቅ 
የዲፕሎማሲ ቁልፍ መፍቻ አካሉ 
ነዉ።እንዳዉም ኢህአዴግ እንዲህ 
የተበታተነ የፓርቲዎች ሰላማዊ ሰልፍ 
ለዚያዉም በአንድ አይነት አጀንዳ ብዙ 
ቀን ሰልፍ መዉጣት ዲሞክራሲያዊነቱን 
ስለሚገልፅለት ተመሳሳይ ጥያቄና ሰልፍ 
ማድረግ ለሚፈልጉ ተቃዋሚ ፓርቲዎች 
ቢያገኝ ሰልፉን እስፖንሰር  ሳያደርገዉ 
ይቀራል ትላላችሁ? ሌላዉ የኢህአዴግ 
ጥቅም በአንድ ምላሽ በማይሰጥበት 
አጀንዳ ላይ  ፓርቲዎች በተናጠል 
ተፅእኖ በማይፈጥር መልኩ በተደጋጋሚ 
ህዘቡን ሰልፍ ዉጣልኝ ሲሉት  ህዝቡ 
በሰልፍ ተሰላችቶ ለሌሎች  ወሳኝ ተፅእኖ 
ፈጣሪ  ሰላማዊ ሰልፎች ህዝብ በተገኘዉ 
ምላሽ አልባ የአደባባይ ጩኸት  እንደ 
ምርጫ ሁሉ ተስፋ የሚቆርጡ ህዝብ 
እንዲበዛ እድል ይፈጥርለታል።

ከዚህም በላይአንዳንድ ፓርቲዎች 
በተደጋጋሚ የሚጠሩት ሰላማዊ ሰልፉ 
የተሳታፊ ድርቅ እየመታዉ በፍርህት 
ወይም በመሰላቸት ቁጥሩ አነስተኛ ህዝብ  
በመዉጣት  በፓርቲዉ ስነልቦና ላይ 
በሚደርስ ዉድቀትና ድክመት ተስፋ 
የሚቆርጡ ዓባለት በመፍጠር ደካማ 
ፓርቲ እንዲሆን ለኢህአዴግ እድልና 
ጥቅም ይፈጥርለታል፡፡

2ኛ ተጠቃሚ በተበታተነ የግል 
ሰላማዊ ሰልፍ ሰልፉን የጠራዉ ፓርቲ 
ነዉ።ይህም ይብዛም ይነስ ሰላማዊ ሰልፍ 
የጠራ ፓርቲ የወቅቱ የህዝብ መነጋገሪያ 
የሚዲያዎችን ትኩረት ስለሚስብ  
ለፓርቲዉ መልካም የህዝብ ግንኙነት 
ስራ እንደሚፈጥርለት ጥርጥር የለዉም፡
፡ለዚህ ምሳሌ ሰላማዊ ሰልፍ የጠሩ 
ፓርቲዎች ለህዝባዊ ጥያቄዎች ከተገኘዉ 
ምላሽ ይልቅ  ፓርቲዎቹ  የተቃዉሞ 
ፖለቲካ ገበያና የህዝብ ግንኙነት ስራዉ  
ገንኖ በመዉጣት ሚዛን የደፋ ሆኖ 
እንገኘዋለን።

3ኛ ተጠቃሚ የተናጠል ሰላማዊ 
ሰልፍ የጠራዉ ፓርቲ ሊቀመንበር/
ፕሬዝዳንት ወደ ህዝብና አደባባይ 
ለመዉጣትና ለመታወቅ ዝና 
ለማትረፍ ወዘተ መልካም አጋጣሚን 
ይፈጥርለታል።ለዚህም ሰላማዊ ሰልፍ 
የጠሩ ፓርቲ መሪዎች ጀርባ ያሉትን 
የትግል አቀጣጣይ አካሎችን  ስንት 
ፐርሰንት ያህል የኢትዮጵያ ህዝብ ወይም 
የአዲስ አበባ ህዝብ  ያዉቃቸዉ ይሆን? 
እንግዲህ የተናጠል የፖለቲካ ትግልም 
ሆነ ሰላማዊ ሰልፍ ተጠቃሚ ቢኖር 
እነዚህ ከላይ የጠቀስካቸዉ 3 አካሎች 
ብቻ ናቸዉ።በዋናነት ተጠቃሚዉ  ግን 
ኢህአዴግ ነዉ።የአንበሳዉን ድርሻ 
ይወስዳል፡፡

እነዚህ ተጠቃሚ ከሆኑ ተጎጂዎች 
እነማን ሊሆኑ ይችላሉ።ይብዛም ይነስ 

ባልተቀናጀ የፖለቲካ ትግልና የተናጠል 
ሰላማዊ ሰልፍ የመጀመሪያዉ ተጎጂ 
ህዝብ ነዉ።ምክንያቱም ህዝባዊ ጥያቄዉ 
በወጉና ተፅዕኖ ፈጣሪ ሊሆን በማይችል 
መልኩ እየቀረበበት የመንግስት ጆሮ 
አጥቶ በዛዉ ስቃዩ ዉስጥ እንዲዳክር 
ከማስገደዱም በላይ እንዳዉም 
ጥያቄዉንም  ህዝባዊ መሰረት አልባ 
ያደርግበታል፡፡

ሌሎች የዚህ አይነት ያልተቀናጀ 
የተበጣጠሰ ሰልፍ ተጎጂ ባይባሉም  
በየእስር ቤቱ ለሚንገላቱት ወገኖቻችን 
ህዝቡ በምላሹ ለነሱ  የሚያሳየዉ 
የትብብርና አብሮነት  መንፈስ  
በተበጣጠሰ ሰልፍ አንሶ ማየታቸዉ 
በእስር ቤት ላላቸዉ የስቃይ ጽናት 
ስንቅ በማሳጣት ለኢህአዴግ የይቅርታ 
ይደረግልኝ ስትራቴጂ ሰለባዎች 
በማድረግ በሞራላቸዉና ስነ ልቦናቸዉ 
ላይ  የሚያደርሰዉ ጉዳት በቀላሉ 
ላንገምተዉ እንችላለን፡፡

ሃሳቤን ሳጠቃልል ከራስ ክብርና ዝና 
ከፓርቲ እኔ እበልጥ እበልጥ ዉድደር 
ወጥተን ለህዝብና በእስር ቤት በስቃይ 
ለሚገኙ ወገኖቻችን መፈታት እንዲሁም 
ለቤተሰቦቻቸዉና ለህፃናት ልጆች ስቃይ 
ማብቂያ ቀን እንዲመጣ ፓርቲዎችና 
አመራሮች የምንታገልና ቁርጠኞች 
ከሆንን  እርስ በርሳችን መፎካከሩን 
መጎነታተሉን በነገር መቆሳሰላችንን 
ትተን ባንጣመርም ባንዋሃድም ግንባር 
ባንፈጥርም እንኳን  የጋራ ደማቅ 
ሰላማዊ ህዝባዊ ትዕይንት ለማድረግ 
እንችል ዘንድ ጥሪዬን በአዲስ ትዉልድ 
ፓርቲ (አትፓ) ስም አቀርባለሁ።ይህን 
ለማድረግ ፍላጎቱና ቅንነት ከሌላን 
እታገልልሀለሁ የምንለዉ ህዝብ 
እንደሌለን  የምንታገለዉ ለህዝብ መሆኑ 
ቀርቶ ለራሳችን ክብርና ዉዳሴ ከንቱ 
እንደሆነ እቆጥረዋለሁ፡፡

ከዚህም በላይ ፓርቲዎች ሰላማዊ 
ሰልፍ ማድረግ እና የዉጭ አምባሳደሮች 
ጋር መነጋገር በስላይድ ፕረዘንቴሽን 
ማቅረብ ትልቅ የፖለቲካ ድል ተደርጎ 
40 ዓመት የኢትዮጵያ የተቃዉሞ 
ፖለቲካ ትግልና ታጋዮችን ሚና ባዶ 
ማድረግ ይቻላል ወይ ?  የአሜሪካና 
የአዉሮፓ አምባሰደሮችን ማነጋገር 
በስላይድ ፕረዘንቴሽን ማቅረብ እንደ 
ትልቅ የፖለቲካ ድል ስንናገርም 
እንሰማለን ።ነገር ግን አዲስ ትዉልድ 
ፓርቲ (አትፓ) በተመሰረተ አንድ 
ዓመት ከ9 ወር ዉስጥ እነዚህን ነገሮች 
ሁሉ አድርጓል።ከዚህም በላይ ለ22 
ሀገር አቀፍ ፓርቲዎች ጥናታዊ ፅሁፍ 
የሚቀርብበትን የጋራ ጉባኤ/ዎርክሾፕ 
እናካሂድ  ጥያቄም  አቅርቧል ።በመሆኑም  
አትፓ በአሜሪካና አዉሮፓ ሀገሮች 
አምባሳደሮች ዘንድ ከ23 ሀገር አቀፍ 
ፓርቲዎች መካከል 4-5 ተመርጠዉ 
ሊወጡ ከሚችሉ ፓርቲዎች ዉስጥ 
መግባት መቻሉ እንደሌሎቹ በአደባባይ 
የሚያስነግርና የሚያስኮፍስ ድል ተደርጎ 
መወሰድ ይቻል ይሆን? ለማንኛዉም  
መልዕክቴ  በትናንሽ ድሎች  ሳንታበይ  
ትግላችን ለህዝብ ክብር እንጂ ለራስ 
ዝናና ለፓርቲ  ማንነት አይሁን ተባብረን 
እንታገል መልዕክታችን ነዉ።በቀጣይ 
ጽሁፍ እስከምንገናኝ ቸር እንሰንብት፡፡

2

የተቃዋሚ ፓርቲ መሪዎች የምንታገለዉ ለማን ነዉ?
ለራስ ክብር ወይስ ለህዝብ?

በአስፋዉ ጌታቸዉ

ራስን ወይም ፓርቲን 
ለማግነን ባይሆን ኖሮ 

አንዱዓለም አራጌ ፣ 
እስክንድ ነጋ፣ ርዮት 

ዓለሙ፣ ዉብሽት ታዬ 
፣ ኦልባና ሌሊሳ ወዘተ 

እና የሙስሊም መፍትሄ 
አፈላላጊ ወንድሞች ይፈቱ 

! መንግስት በሀይማኖት 
ጉዳይ ጣልቃ አይግባ ! 

ሙስና ያብቃ ! መልካም 
አስተዳደር ይስፈን !

ትኩረት 

ምዕራባዊያን በኢንዱስትሪው አብዮት 
አልፈው ካፒታሊዝምን ሲገነቡ ማህበራዊ 
ህይወታችን ግለኝነት እንደወረሰው 
መዛግብት ያስረዳሉ።የካፒታሊዝም 
ማደግ የምዕራባዊያኑን ህይወት የውክቢያ 
ሲያደርገው ያለቻቸውን ጊዜ እና ማድረግ 
የሚችሉትን በጎ ነገር ሁሉ  “nucleus  
family”   በሚሏቸው እናት፣ አባት 
፣እህት ወንድሞቻቸው ብቻ ወስነው 
ከዛ አለፍ የሚሉ ዘመዶቻቸውን (በእነሱ 
አጠራር “extended  family”) እንደ 
ሌሎች እስከመቁጠር አድርሶዋቸውል፡
፡በአንፃሩ የኢንዱስትሪውን አብዮት 
ያልሞከርነው፣ ካፒታሊዝምን በቅጡ  
ያልገነባነው እኛ በሉላዊነት ሳቢያ 
በሚፈጠረው የባህል መወራረስ ምክንያት 
ግለኝነቱ ተጋብቶብን ኢትዮጵያዊ ማንነት 
መገለጫ የሆነውን መረዳዳታችንን ችላ 
ብለነዋል።ጊዜ እና ገንዘብ ሳያጥረንም 
ቢሆን ችግረኛ ወገኖቻችንን ለመጠየቅ 
እምብዛም አንነሳሳም፡፡የወገናችን ችግር 
ጭንቀት አልጋባብን ብሏል።“ራስ ደህና” 
የሚል መንፈስ ወርሶናል፡፡ኢትዮጵያዊ 
መልኩን አይቀይርም ቢባልልንም እኛ 
ግን የኢትዮጵያዊ መረዳዳት መልካችንን 
አደብዝዘናል።እዚህ ላይ እንደ ወ/ሮ 
አበበች ጎበና፣ዶ/ር በላይ አበጋዝ ፣አቶ 
ቢኒያም በለጠ (የሜቄዶኒያ አረጋዊያን 

መርጃ መስራች)፣ ሲስተር ዘብይደሩ 
ዘውዴ ወዘተ አይነት ደጋጎች እንዳሉ 
ሳልረሳ ነው ስለ ሌሎቻችን የምናገረው፡፡

ሁ ለመናቸው የሚመስጠን 
ምዕራባዊያን ግለኝነት ቢንሰራፋባቸውም 
በጎ ከማድረግ አልሰነፉም።ከኢንዱስትሪው 
አብዮት በኋላ የመጣው ማህበረ-
ኢኮኖሚያዊ ለውጥ የማህበራዊ 
ኑሯቸውን ፈለገ በአያሌው ቢቀይረውም 
በጎ ለማድረግ ተቋማዊነትን ገንብተዋል፡
፡በጎ ለማድረግ በጎ ማሰብ በቂ ነውና 
በጎነታቸው በባተሌነታቸው ተሸፍኖ 
እንዳይከስም ይህን የሚሰሩ ሰራተኞች 
ያሏቸው ተቋማት መስርተው ለበጎነት 
ይተጋሉ።እነ ቀይ መስቀል፣ቀይ 
ጨረቃ፣USAID..... የመሳሰሉ ተቋማት 
በአለም አቀፍ ደረጃ ለተቸገሩ ለመድረስ 
ከተቋቋሙት ትቂቶቹ ናቸው፡፡በUSAID 
አማካይነት መላው የአሜሪካ ህዝብ 
በአካል ለማያውቀው የሌላ ሃገር ችግረኛ 
ሰብአዊ ፍጡር የቻለውን ያህል ይረዳል።

የምዕራባዊያን ታዋቂ አርቲስቶች 
ከሚያዘጋጁት የሙዚቃ ኮንሰርት፣ 
ከሚያሳትሙት አልበም፣ ከሚሰሩት 
ፊልም፣ ምሁራኑ ለገበያ ከሚያቀርቡአቸው 
መፃህፍት ሽያጭ ወ.ዘ.ተ የተወሰነውን 
ፐርሰንት ለበጎ አድራጊ ድርጅቶች 
ያበረክታሉ።በምዕራባዊያን ታዋቂሰዎች 

በጎ ማድረግ በጎ ከማሰብ ይጀምራል !
በመስከረም አበራ

3

ዘንድ ከላይ ከተዘረዘሩት ሁነቶች 
የሚገኘውን ገቢ ሁሌ ወደ ኪስ ማድረግ 
እንደ ነውር ነው፡፡ስለሆነም የተወሰነውን 
ፐርሰንት ለበጎ አድራጎት ማዋል 
ሳይነጋገሩ የሚግባቡበት ልምድ ነው። 
ይህን አድርገውም አይበቃቸውም።በአለም 
ዳርቻ በስደት፣ በተፈጥሮ አደጋ፣ በጦርነት 
የተፈናቀሉ የተጎዱ ሰብአዊ ፍጡራንን 
ዘር ሃይማኖት ሳይጠይቁ ያሉበት ድረስ 
ሄደው የተከፉትን ያፅናናሉ፤የተቸገሩትን 
ይጎበኛሉ።ታዋቂነታቸውን ተጠቅመው 
አድናቂዎቻቸው በጎነትን ቸል እንዳይሉ  
በተግባር በጎ ሰርተው አርአያ ይሆናሉ፤ 
የበጎ አድራጎት አምባሳደር ሆነው 
ደግነትን ይሰብካሉ።ሃገራችን በ1977 
በድርቅ በተመታችበት ጊዜ “we are 
the world” ብለውልን ለረሃባችን ጉርሻ 
አፈላልገው፣ ችግራችንን ችግራቸው 
አድርገው የጮሁልን የዚሁ የበጎነት 
አካል ነው።

ወደሃገራችን መለስ ስንል ጅምሮች 
ቢኖሩም ሃገራችን ካለው የችግረኛ 
ቁጥር እና ፍትሃዊ የሃብት ክፍፍል 
አለመኖር አንፃር በጎ የማድረግ 
ልምዳችን ብዙ የሚቀረው ነው።ከታዋቂ 
አርቲስቶች እና ግለሰቦች ቢጀመር 
ለገበያ ከሚያቀርቡት የጥበብ ውጤቶች 
የተወሰነ ፐርሰንት በቋሚነት የመስጠቱ 

ነገር አልተለመደም።ተከታታይ የጥበብ 
ውጤቶች እና ኮንሰርቶችን ለገበያ ካቀረቡ 
በኋላ በአንዱ አጋጣሚ ለበጎ አድራጊ 
ተቋማት የገንዘብ ድጋፍ የማድረጉን ነገር 
ድምፃዊ ቴድሮስ ካሳሁን (ቴዲ አፍሮ) 
ጀመር አድረጎ ትቶታል።ከትቂት አመታት 
በፊት ድምፃዊው ለአበበች ጎበና የህፃናት 
መርጃ ተቋም ገንዘብ ድጋፍ ያደረገ  
ቢሆንም ራሱም ስላልገፋበት ምሳሌ 
መሆን አልቻለም።ሌሎች አርቲስቶችም 
ከሃገር ውስጥ እስከ ባህር ማዶ የዘለቁ 
ኮንሰርቶችን ከማዘጋጀት ባይቦዝኑም 
ትምህርት ላላገኙ ህፃናት፣ የእለት 
ጉርስ እና የአመት ልብስ ለሚቸግራቸው 
አረጋዊያንም ሆነ ሌሎች ኑሮ ለከበዳቸው 
ወገኖች እጃቸውን ሲዘረጉ እምብዛም 
አያጋጥምም።ምናልባት በግልፅ ሳያሳውቁ 
የሚረዱ ወገኖች ካሉ በግልፅ ቢያደርጉት 
ጥሩ ነው።ልምዱ አርአያነት ያለው ስራ 
ሆኖ ሌሎችን ለደግነት  ያነቃቃልና 
ከግብዝነት እንዳይቆጠርባቸው ፈርተው 
ለመገገናኛ ብዙሃን የማያሳውቁ 
ካሉ ነገሩን በዚህ በኩል ቢያዩት በጎ 
አድራጊዎችን ለማብዛት ይጠቅማል፡፡

ከአርቲስቶቹ አለፍ ስንል የግል 
የህክምና ማዕከላት ገንብተው መክፈል 
የሚችውን የህብረተሰብ ክፍል 
የሚያገለግሉ የህክምና ባለሙያዎች 

በአመት የተወሰነ ቁጥር ያላቸውን 
መክፈል የማይችሉ ህሙማንን ነፃ 
የህክምና አገልግሎት በማቅረብ ቢረዱ 
የሙያ እርካታቸውን ይጨምራል አንጅ 
ብዙ የሚጎዳቸው አይሆነም።በተመሳሳይ 
ከአንደኛ ደረጃ ትምህርት እስከ 
ዩኒቨርሲቲ የሚደርሱ የትምህርት 
ተቋማትን ከፍተው አገልግሎት የሚሰጡ 
ባለሃብቶች መክፈል ከማይችሉ ቤተሰቦች 
ለሆኑ የተወሰኑ ህፃናት የነፃ ትምህርት 
እድል ቢሰጡ ግለሰብን ብቻ ሳይሆን 
ሃገርንም መርዳት ነው።ልጆቻቸውን 
አቀማጥለው የሚያሳድጉ ባለሃብቶች 
አንድ ሁለት ያልወለዱዋቸውን 
ችግረኞች ቢሳድጉ ባዕዳን በጉዲፈቻ 
ስም ባህር አቋርጠው ወስደው ኩላሊት 
ጉበታቸውን እስከማሳጣት ድረስ ግፍ 
ሚፈፀሙባቸውን ህፃናት ቁጥር መቀነስ 
በተቻለ ነበር፡፡ባጠቃላይ ሁሉም በየፊናው 
የሚችለውን ቢያደርግ የኢትዮጵያዊነት 
መገለጫ የሆነውን የመረዳዳት ባህል 
ከከሰመበት እንደገና ማነቃቃት ይቻላል! 

በጎ እንድናደርግ በጎ እናስብ!!!!! 

ርዕሰ አንቀፅ 

የኢትዮጵያ ፖለቲካ ፈተና ከሆኑበት እና 
ሁሌ አድሮ ቃሪያ እንዲሆን ካደረጉት ነጥቦች መካከል 
ፓርቲዎች የተበታተነ ትግል ስልት የመምረጣቸው 
ሂደት ነው፡፡የፖለቲካ ፓርቲዎች የይሥሙላ ትብብር 
መድረክ ቅንጅት እና ውህደት ሙክራ ቢያደርጉም 
ሂደቱ ብዙ ጊዜ ግልጸኝት የጎደለው፤ ዲሞክራሲያዊነትን 
ያልተከተለ ዘላቂ የፖለቲካ ተቋም ግንባታ ላይ ከማተኮር፤ 
ይልቅ የግለሰቦችን ተክለ-ስብዕና ማዕከል በማድረግ ላይ 
የተመሰረተ፤ አንዱን ወገን በአንዱ ወገን ለማስዋጥ እንጅ፤ 
ጠንካራ ውህድ ሃይል ለመፍጠር ራዕይ ያልሰነቀ ብሎም 
በአጠቃላይ የኢትዮጵያን የፖለቲካ እና የዲሞክራሲ አንድ 
ደረጃ ማሳደግ ተስኖት እየተልፈሰፈሰ ይገኛል፡፡የሰሞኑ 
የፓርቲዎች የውህደት ጥረትና ሙከራም በፅንስ ሃሳብ 
ደረጃ ይበል የሚያስብል ቢሆነም ከዚህ በፊት የተደረጉ 
የውህደት ሙከራዎችን አሉታዊ እና አዎንታዊ ጎኖችን 
በተጨባጭ የፈተሸና ከዚህ ቀደም የተሰሩ ስህተቶችን 
እና ስብራትን ላለመድገም እርግጠኛ መሆን ያስፈልጋል፡፡

  ስለሆነም በሀገራችን የሚደረጉ የፖለቲካ ፓርቲዎች 
ውህደት በሚከተሉት መስፈርቶች መፈተሸ አለበት 
እንላለን፡፡

  - ጠንካራ ውህድ ፓርቲ ከመፍጠር ባሻገር ዘላቂነት 

የፖለቲካ ፓርቲዎች ውህደት ለሀገር ሲባል 

ዲኦን ሄር ፐብሊሽንግ ሚዲያ እና ኮሚንኬሽን ኃ/የተ/የግ/ማህበር
መጋቢት 2006 ዓ.ም ተመሰረተ

    ሥራ  አስኪያጅ    
    ዮናስ ሙሉጌታ     
+251-911-01-71-66

   ማኔጂንግ ኤዲተር
   ሙሉቀን ተስፋው
+251-910-15-97-83

  ም/ማኔጂንግ ኤዲተር
   መስከረም አበራ
+251-911-38-96-70

ዋና አዘጋጅ
      በለጠ ካሳ መኮንን
   +251-911-58-90-88
beletekassa@gmail.com
ከፍተኛ አዘጋጅ
 መለሰ እንግዳ 
   +251-911- 89-83-65
ሪፖርተር
 ደረጀ ወንዲይፍራው
    +251-10-28-85-75

አምደኞች
ዶ/ር ደስታው አንዳርጌ
ዶ/ር ታዲዎስ ቦጋለ
ኢ/ር መልካምሰው አባተ
ሸንቁጥ አየለ
ወሰንሰገድ ገ/ኪዳን
ደምስ ሰይፉ
ኪያ ዓሊ
ቃልኪዳን ኃይሉ
ውብሸት ሙላት

የኮምፒውተር ፅሁፍ

     ምናለሸዋ ሞገሴ    

+251-927-35-26-86

ሌይ ዓውት እና ዲዛይን
 አህመድ ናስር ባለኬር 

                                                   Mobile: +251934680524

ያለው የፖለቲካ ተቋም መመስረት የሚችል 
እንዲሆን

   -ውህደቱ ግልፅ የሆነ እና የሁሉንም  ፓርቲ አባለት 
ድጋፍ ያገኘ በእውነተኛ ዲሞክራሲ ላይ የተመሰረተና 
የተካሄደ መሆኑን ማረጋገጥ

   -አንደኛውን ፓርቲ ዉጦ እና አክስሞ ውህድ 
የፖለቲካ ኃይልን ግብ ያላደረገ ሌሎች የፖለቲካ 
ፓርቲዎችን ዝና ሰብስቦ ለመከናነብ የሚደረግ ሩጫ 
ስለአለመሆኑ ማረጋገጥና መመርመር

   -የውህደት ሂደቱ የህግ ክፍተት የሌለበትና 
ተመልሶ ለመፈረካከስ እና ለብጥብጥ የማይጋብዝ እና 
የኢትዮጵያ ህዝብ በፖለቲካ ፓርቲዎች ላይ ያለውን 
እምነት የማይሸረሽር ስለመሆኑ  አፅንኦት ሰጥቶ 
መፈተሸ ተገቢ ነው

  - በአጠቃላይ የውህደቱ ሂደት የኢትዮጵን 
ዲሞከራሲያዊ እሴት በአንድ ደረጃ የሚያሳደግ በመሆኑ 
ትኩረት ተሰጥቶ የተሰራ ስለመሆኑ እርግጠኛ መሆንን 
ይጠይቃል      

ከዚህ ውጭ ያለው እንቅስቃሴ ግን ከጥቅሙ ጉዳቱ 
ሊያመዝን እንደሚችል ከአሁን በፊት በተሞክሮ የታየ 
ስለሆነ የመሰረታዊ ውህደት መርሆች ሊተገበሩ ይገባል 
እንላለን፡፡

በጎሳ፣ በሀይማኖት፣ በዘር፣ በጾታ፣ 
በአመለካከት እንዲሁም በሌሎች 
መስፈርቶች መቧደን የአለማችን አንዱ 
ገጽታ ነው። ይህ ከመሰሎቻችን ጋር 
ህብረት የመፍጠር ባህል ጤናማ ቢሆንም 
ነገር ግን ለእኩይ አላማ ስንጠቀምበት 
ጉዳቱ ዘመን ተሻጋሪ ይሆናል። ይህም 
በተለያዩ ወቅቶች በአለማችን ላይ የታየ 
እውነት ነው። ነገር ግን ካለፈው የታሪክ 
ጠባሳ ሳንማር ባለንበት አንዳንዴም 
ወደኃላ የምንጓዝባቸው ጊዜያት ጥቂት 
አይደሉም።
 በሀገራችንም ቢሆን ስር 
እየሰደደ ከመጣው ድህነት፣ የመልካም 
አስተዳደር እጦት፣ አስተዳደራዊ 
አምባገነንነትና ሌሎች ዘርፈ ብዙ 
ችግሮች ለመላቀቅ በጋራና በአንድነት 
መስራት ሲገባን፤ ልዩነታችንን መሰረት 
በማድረግ እርስ በርሳችን የምንታገልበት 
አካሄድ ብዙ ዋጋ እያስከፈለን ይገኛል። 
ከእነዚህ ልዩነቶች መካከልም፣ ምንም 
እንኳ ለዴሞክራሲያዊ ባህል ግንባታና 
ለስርአት ለውጥ የሴቶች ተሳትፎ 
ከወንዶች የማይተናነስ አቅም ቢኖረውም 
በፖለቲካው ሜዳ ላይ የምናገኛቸው 
ሴቶች ቁጥር ግን እጅግ በጣም ጥቂት 
ነው።
 በዚህ ረገድ በስልጣን 
ላይ ያለውን መንግስት አምባገነናዊ 
ባህሪ ከተረዱና ሀገሪቱን በቀጣይነት 
ለማስተዳደር ብቃት አለን ከሚሉ 
ተቃዋሚ ፓርቲዎች ይልቅ፤ በስልጣን 
ላይ ያለው መንግስት እድሜውን 
ለማራዘም የሴት ሊግን የመሳሰሉ 
ማህበራትን በመፍጠር ሴቶችን በራሱ 
የፖለቲካ ሀሳብ ለማጥመቅ ብርቱ 
እንቅስቃሴ እያደረገ ይገኛል።
በማህበራዊ ህይወታችን ውስጥም 
ቢሆን በአንጻራዊነት ሴቶች የተሻለ 
ተሳትፎና እንቅስቃሴ እያሳዩ ቢሆንም 
በውሳኔ ሰጭነትና የአመራርነት ስፍራን 
በመቆናጠጥ በኩል ያለውን ሁኔታ 
ያየን እንደሆነ ግን ያን ያህል አስደሳች 
የሚባል አይደለም። ታዲያ ይህ ለምን 
ሆነ? ብለን ስንጠይቅ የምናገኘው መልስ 
በርካታ ቢሆንም በዋናነት የሴት ልጅ 
ፈተና የሆኑትን ግን ለይተን መጥቀስ 
እንችላለን።

የሴት ልጅ ፈተና
 እ ን ደኢትዮጵያ  ባሉና 
ዴሞክራሲ ስር ባልሰደደበት ሀገር ውስጥ 
የሚኖሩ ሴቶች ላይ የሚደርሰው ጭቆና 
ሁለት አፍ እንዳለው ስለታም ሰይፍ ነው። 
አንደኛው በባህል፣ በወግ፣ በልማድና 
በኃላ ቀር አስተሳሰብ ምክንያት በወንዶች 
የሚደርስባቸው በደል ሲሆን፣ ሁለተኛው 
ደግሞ ከወንዶች ጋር የሚጋሩት የፍትህ 
እጦትና የህገ መንግስታዊ መብቶቻቸው 
ጥሰት ወይንም አለመከበር ነው። 
እነዚህ ተግዳሮቶች የአብዛኛውን ሴቶች 
በማህበራዊና ፖለቲካዊ ጉዳዮች ላይ 
ያላቸውን ተጽእኖ ፈጣሪነት በማቀጨጭ 
ሚናቸው ልጅ በማሳደግና በጓዳ ስራ 
ላይ ብቻ እንዲቀር አድርገው ለዘመናት 
ቆይተዋል። ታዲያ በዚህ ጫና ውስጥ 
የሚኖሩ ሴቶች ማህበረሰባዊውን የጭቆና 
ቀንበር ለመስበር ቢያስቡ እንኳን 
በሙስና በተሸበቡና ህዝባዊ ወገንተኝነት 
በሌላቸው የፍትህ ተቋማት የሚያገኙት 
የህግ ከለላ አስተማማኝነት አጠራጣሪ 
ስለሚሆንባቸው በጫና ውስጥ መኖርን 
ይመርጣሉ።
 በተለይ ደግሞ በጾታዊ ትንኮሳ 
እንዲሁም በትዳርና በፍቅር ግንኙነት 
ወቅት በሴቶች ላይ የሚደርሰው 
አካላዊና ስነልቦናዊ ተጽእኖ አይደለምና 
በሰብአዊ መብት አጠባበቅ በተደጋጋሚ 
በሚወቀስ አገዛዝ ስር በምትተዳደር 
አገር ይቅርና ለእንስሳት መብት እስከ 
መምዋገት በመድረስ ሰለጠኑ በምንላቸው 
የአለማችን ክፍሎች ላይ እንኳን 
የተቀረፈ ችግር አይደለም። በመሆኑም 
አስገድዶ መድፈርና በፍቅር ግንኙነት 
ውስጥ የሚፈጸሙ ጥቃቶች ምን ያህል 
ተደጋጋሚና በሁሉም ስፍራ ያሉ 
ችግሮች እንደሆኑ ሁላችንም ካላወቅን 
በስተቀር ለችግሩ ትኩረት መስጠት 
አዳጋች ነው። በየአመቱ በአሜሪካ ውስጥ 
ብቻ ከአንድ ሚሊየን በላይ ሴቶችና 
ልጃገረዶች ተገደው ይደፈራሉና (Rape 
in America, 1992)፤ ይሄም ከሶስት 
ሴቶች መካከል አንዷ ህይወቷን በሙሉ 
በጥቃትና በጭቆና ውስጥ ትኖራለች 
እንደማለት ነው ይለናል Report 
on the American Psychological 

ወደ መፍትሄው ብንሄድስ? 
Association Presidetial Task Force 
on Violence and the Family, 1996 
ታዲያ በዚህ ጥቃት ውስጥ ያለፈች ሴት 
አካላዊና ስነልቦናዊ ህመሟን አስታማ፣ 
ያጎነበሰ አንገቷን አቃንታ ማህበራዊና 
ፖለቲካዊ ጉዳዮች ላይ ያላትን ሚና 
በአግባቡ ለመወጣት የምታደርገው 
ግብግብ የሴት ልጅ ትልቁ ፈተና ነው።
በሌላ በኩል ደግሞ በሀገራችን ባለፈው 
ስርአት ትልቅ የኢኮኖሚ ምንጭ 
ከነበረው መሬት ጋር በተያያዘ የሴቶች 
ከመሬት ፖሊሲው ተጠቃሚ መሆን 
አለመቻላቸውና በፍቺ ወቅት በጋራ 
ያፈሩትን ንብረት በጋራ የመካፈል 
ባህል(በተለይ በገጠሪቱ የሀገራችን 
ክፍል) አለመዳበር የፈጠረው የኢኮኖሚ 
ጥገኝነት አንዱ ተግዳሮት ሲሆን ሴቶችን 
ወደትምህርት ገበታ የመላክ ባህላችን 
ባላደገበት ወቅት(በአሁኑ ወቅትም 
በገጠሪቱ የሀገራችን ክፍል የትምህርት 
ቤት ደጃፍ የማይረግጡ በርካታ እህቶች 
እንዳሉ ሳንዘነጋ) በትምህርታቸው ያልገፉ 
ሴቶች ከድህነት ጋር የሚገጥማቸው 
ትንቅንቅ ሌላው ፈተና ነው። ከዚህ 
አንጻር ከራሳቸው አልፈው ቤተሰብ 
የማስተዳደር ሀላፊነት በጫንቃቸው ላይ 
የወደቀ ሴቶች ላይ ችግሩ ይበረታል። 
ከሴቶች ምን ይጠበቃል?
 እንግዲህ ችግሩ የቱንም 
ያህል ውስብስብና ግዙፍ ቢሆንም እጅን 
አጣጥፎ መቀመጥና ሁሉንም በጸጋ 
መቀበል ከመፍትሄነቱ ይልቅ ጉዳቱ 
ያመዝናል። በመሆኑም ይህንን ተግዳሮት 
ለማስወገድና ሴቶች የራሳቸውን ተጽእኖ 
ፈጣሪነት ለማጎልበት ከሚጠቅሙ 
መንገዶች መካከል ለኔ የታዩኝ 
የሚከተሉት ናቸው።
1. ተቋማትን መፍጠር:- የሴቶች 
እኩልነት ተረጋግጧል እየተባለ 
በሚነገርበት በአሁኑ ወቅት ሌላው 
ቀርቶ ማህበራዊ መስተጋብራችንን 
ለማጠንከር በፈጠርናቸው እንደ እድርና 
እቁብ ያሉ ማህበራት ውስጥ ሴቶች 
የያዙትን የሀላፊነት ስፍራ የተመለከትን 
እንደሆነ በጉዳዩ ዙሪያ ብዙ እርቀት 
መጓዝ እንደሚቀረን እንረዳለን። 
ይህንንም የሚያረጋግጥልን በ2004 
ዓ.ም በአዲስ አበባ ከተማ አስተዳደር 
የተሰበሰበው መረጃ ሲሆን በመረጃው 
መሰረት በዚሁ አመት 3567 ወንዶች 
በእድር ሊቀመንበርነት ሲያገለግሉ የሴት 
ሊቀመንበሮች ቁጥር ግን 54 ብቻ ነው።
ታዲያ በአመራርነት ስፍራ ላይ ያሉ 
ሴቶችን ቁጥር ለመጨመር ከሚረዱ 
መፍትሄዎች መካከል አንዱ ተቋማትን 
መፍጠር ነው ብል ስህተት አይሆንም። 
አቅሙ ያላቸውና በትምህርት ደረጃቸው 
የተሻለ ደረጃ ላይ የደረሱ ሴቶች 
የማህበረሰቡን ህይወት ሊያሻሽሉና 
ሊለውጡ የሚችሉ ተቋማትን መፍጠር 
(መክፈት) ከቻሉ ተቋሙ የራሳቸው 
እንደመሆኑ መጠን በአመራርም ሆነ 
ውሳኔ በማስተላለፍ ሂደት ውስጥ 
የበላይነት ስፍራውን እንዲቆናጠጡ 
ያስችላቸዋልና።
 ይህም ለወጣቱ የስራ እድል 
ከመክፈቱና ለሀገር የሚጠቅም አስተዋጾ 
ከማበርከቱ ባሻገር የተቋሙ ባለቤቶች 
የሆኑት ሴቶች የሚደርሱበት የስኬት 
ደረጃ የህብረተሰቡን የተዛባ አመለካከት 
በመቀየር በኩል የራሱን ጉልህ ድርሻ 
ይወጣል። ሴቶች ከወንዶች እኩል ናቸው 
የሚለው አባባልም አባባል ብቻ እንዳልሆነ 
በተግባር በማስመስከር ለሌሎች ሴቶችም 
አርአያ እንዲሆኑ ያደርጋቸዋል።
 በዚህ ረገድ ለሀገራችን ጥሩ 
ምሳሌ የምትሆነው መአዛ አሸናፊ 
ናት። መአዛ በሴቶች ላይ የሚደርሰውን 
የሰብአዊ መብት ጥሰት በመቃወም፤ 
ረዳት የሌላቸው ሴቶችን ጥቃት 
ለማስቆም ፈር ቀዳጅ ከሆኑት ሴቶች 
መካከል በግንባር ቀደምትነት ተጠቃሽ 
ናት። ሴቶች የሚደርስባቸውን ጥቃት 
በመቃወም ወደአደባባይ ወጥተው 
ችግራቸውን እንዲናገሩ በማበረታታትም፤ 
ለሁሉም የማህበረሰብ ክፍል የሴቶች 
ጥቃት ያለውን አስከፊ መልክ በማሳየት፤ 
ሴቶች ላይ የሚደርሰውን ጥቃት 
ሁሉም ሰው እንዲቃወም መንገድ 
ጠርጋለች። በመቀጠልም የኢትዮጵያ 
ሴት ጠበቆች ማህበርን በማቋቋም 
በህብረተሰቡ ውስጥ ግንዛቤ እየፈጠረች 
ትገኛለች። በተጨማሪም ድርጅቱ ሴቶች 
ለደረሰባቸው በደል ተገቢውን ፍርድ 
በማግኘት እንዲካሱ እየሰራ ይገኛል።  
እንዲሁም መአዛ አሸናፊ እናት ባንክን 

በመመስረት ሴቶች ንቁ ተሳትፎ ማድረግ 
ከቻሉ ሊደርሱበት የሚችሉትን የከፍታ 
ደረጃ በማሳየትና በማበረታታት ትልቅ 
አስተዋጾ እያበረከተች ያለች ብርቱ ሴት 
ናት። ከመአዛ በተጨማሪ እሌኒ ገ/
መድህንና ቤተልሄም ጥላሁን ተቋማትን 
በመፍጠር አሻራቸውን ከሀገራቸው 
አልፈው በውጪ አለማት ማሳረፍ የቻሉ 
ብርቱ ሴቶች በመሆናቸው በአርአያነት 
ልጠቅሳቸው እገደዳለው።
 እንዲሁም ፕሬሱ ላይ ሴቶች 
የመጽሄትና የጋዜጣ ፈቃድ በማውጣትና 
ሚዲያውን በባለቤትነት በማስተዳደር 
ከራሳቸው አልፈው ሌሎችንም ሴቶች 
ማሳተፍ ቢችሉ ሀሳባቸውን በስፋት 
ለህብረተሰቡ ማድረስ ያስችላቸዋል። 
በዚህ ረገድ በዋና አዘጋጅነት በማገልገልና 
በስልጣን ላይ ያለውን መንግስት 
በመገዳደር የምትታወቀውን ርዮት 
አለሙን(አሁን በህሊና እስረኝነት በቃሊቲ 
ብትገኝም) ሳልጠቅስ አላልፍም። የዚህ 
ጋዜጣ መስራች የሆነችውን መስከረም 
አበራንም ምንም እንኳ አላማዋን ከግብ 
ለማድረስ ብዙ እርቀት መጓዝ እንዳለባት 
ባምንም ጅማሮዋን (ጅማሮ ስል በተቋም 
ደረጃ ያለውን እንጂ መስከረም በኢትዮ 
ምህዳር ጋዜጣም ሆነ በፋክት መጽሄት 
ላይ ባሳየችን ብቃትና በሞጋች ብእሯ 
ከጀማሪነት እንዳለፈች የሰራቻቸው 
ስራዎች ህያው ምስክሮች ናቸው) 
ሳላበረታታ ግን አላልፍም።
 ከላይ ካነሳኋቸው በተጨማሪ 
ሴቶች በሰብአዊ መብት ላይ የሚሰሩ 
ተቋማትን፣ የፖለቲካ ፓርቲዎችን፣ 
የሞያ ማህበራትን፣ የት/ቤት ክበባትንና 
መሰል ተቋሞችን በመፍጠር(በመክፈት) 
ተጽእኖ ፈጣሪነታቸውን ማጎልበት 
ይችላሉ። በአለማችን ላይ ካሉት 
ህዝቦች ግማሽ ያህሉን የሚወክሉት 
ሴቶች እንደመሆናቸው መጠንም 
የሴቶች በእነዚህ ዘርፎች ላይ ለመሳተፍ 

መጨከንና ቁርጠኛ መሆን አጠቃላይ 
የሀገሪቱን ማህበራዊ፣ ፖለቲካዊና 
ኢኮኖሚያዊ የለውጥ እንቅስቃሴዎች 
አዝጋሚ እንዳይሆኑ የራሱን አስተዋጾ 
ያበረክታል።
2. ንቁ ተሳትፎ ማድረግ:- በፖለቲካ 
ፓርቲዎች፣ በሲቪል ማህበራት እና 
በማህበራዊ ተቋሞች ላይ የሴቶች በብዛት 
መገኘትና ንቁ ተሳትፎ ማድረግ ሌላው 
የመፍትሄ ሀሳብ ነው። የሴቶች በእነዚህ 
ተቋሞች ውስጥ በብዛትና በንቃት 
መሳተፍ ድምጽን በድምጽ የመሻር 
መብታቸውን መጠቀም ከማስቻል 
ባሻገር ሀሳብን በሀሳብ የመሞገትና 
የተጽእኖ ፈጣሪነት አቅማቸውን 
ያጎለብታል። እንዲሁም በፓርቲ፣ 
በተቋማት ወይንም በማህበራት በኩል 
የሚነሱና ውሳኔ የሚያሻቸው አጀንዳዎች 
ላይ ድምጻቸውን በመስጠት ወይንም 
በመከልከል የአጀንዳው ተግባራዊነት 
ላይ በቀጥታም ሆነ በተዘዋዋሪ መንገድ 
የራሳቸውን ተጽእኖ እንዲያሳርፉ 
ያስችላቸዋል።
 ግና ምንም እንኳን ፖለቲካዊ 
የሀላፊነት ስፍራዎች ላይ የሴቶች 
በብዛት መገኘት በሀገሪቱ ፖሊሲዎች ላይ 
ውሳኔ የማስተላለፍ እድል ስለሚፈጥር 
የሴቶች በዚህ ዘርፍ በብዛት መገኘት 
ለሀገራዊ ለውጥም ሆነ የሴቶችን በደል 
ለማስቀረት የሚያበረክተው አስተዋጾ 
ጉልህ ቢሆንም፣ ማህበራዊውን ጫና 
ተቋቁመው በፖለቲካው መስክ ላይ 
የምናያቸው ሴቶች ቁጥር ግን ጥቂት 
ነው። ለዚህም ከላይ ካነሳኃቸው 
የሴት ልጅ ፈተናዎች በተጨማሪ 
ንቃተ ህሊናቸው የዳበረና የተሻለ 
እድል ያላቸው ሴቶች እራሳቸውን ነጻ 
በማውጣት እኩልነታቸውን ለማረጋገጥና 
በስልጣን ላይ ያለውን መንግስትም 
ሆነ ተቃዋሚዎችን በመገዳደር፣ 
የሚያነክሰውን የሀገራችንን ፖለቲካ 
ለማከም ያላቸው ቁርጠኝነት መለዘብ 
ዋነኛው ምክንያት ነው።
ከዚሁ ጋር በተያያዘም ከአብዛኛው 
የህብረተሰብ ክፍል ጋር ለመገናኘት 
ትልቅ እድል በሚፈጥረው ሚዲያ 
ላይ የምናገኛቸውን ሴቶች ብንቆጥር 
ከአንድ እጅ ጣቶቻችን በላይ አንሄድም። 
በመሆኑም ንቁ ተሳትፎ ያለውን 
ጠቀሜታ በመገንዘብ ባገኘነው አጋጣሚ 
ሁሉ በሀገራችን ጉዳይ ላይ ንቁ ተሳታፊ 
መሆን አስፈላጊ ነው።
3 . የ አ ራ ማ ጅ ነ ት  ሚ ና : -  
የአራማጅነት(activism) ሚና በአንድ 
ሀገር ውስጥ ለውጥ ለማምጣትና 
ለእድገት ያለው አበርክቶ ከፍተኛ 
ቢሆንም በሀገራችን ግን ይህ የአራማጅነት 
እንቅስቃሴ እምብዛም ትኩረት የተሰጠው 
አይመስልም። በሌሎች አለማት 
ያየን እንደሆነ ግን ዘፋኞች፣ የትወና 
ባለሞያዎች እንዲሁም በሌላ የስራ መስክ 
ላይ የተሰማሩ ግለሰቦች፣ ያላቸውን 
ዝና በመጠቀም ብዙ እንቅስቃሴዎች 
ላይ ሲሳተፉ እናያለን። በመሆኑም 
በህዝብ ዘንድ ተቀባይነት ያላቸው 
ሴት አርቲስቶች በጎዳና ተዳዳሪነት፣ 
በሴተኛ አዳሪነት፣ በሙስና፣ በመልካም 
አስተዳደር፣ በትራፊክ አደጋ፣ በስርአተ 
ጾታና መሰል ጉዳዮች ላይ የአራማጅነት 
ሚና ቢጫወቱ ልዩነት ማምጣት ይቻላል 
ብዬ አምናለው።
 በገጠሪቱ የሀገራችን ክፍል 
ያሉ ሴቶችን ከዚህ የማህበረ ፖለቲካ 
ውስብስብ ነጻ ለማውጣትና ሴቶች 
ከወንዶች እኩል እንደሆኑ ግንዛቤ 
በመፍጠር፣ የሚኖሩበትን ባህል ጥሰው 
ነጻ እንዲወጡ የዚህ አይነቱ የአራማጅነት 
ሚና ቀላል የማይባል ጉልበት ይኖረዋል።
4. ለሞያ ስነምግባር መታመን:- 
እያንዳንዱ የሞያ ዘርፍ የራሱ የሆነ የሞያ 
ህግጋቶች አሉት። ለነዚህ ህግጋቶችና 
የሞያ ስነምግባር ተገዝቶ መስራትም 
የቆምንለት አላማ ግቡን እንዲመታ 
የራሱን የሆነ ድርሻ ይወጣል። ነገር 
ግን አንዳንዶች ይህንን የሞያ ስነምግባር 
በግልጽ ሲጥሱት ይስተዋላል። ለምሳሌ 
ከማጅራት መቺ ሊታደገን የቆመው 
ፖሊስ ማጅራታችንን በቆመጥ ሲመታ፣ 
ሀሳባችንን በነጻነት የመግለጽ ባህላችንን 
ለማሳደግ የተቋቋመው ሚዲያ ሀሳባችንን 
ሲያፍን፣ ፍትህን እንዲያስከብሩ 
የተሰየሙ ፍርድ ቤቶች ወገንተኛ ፍርድ 
ሲሰጡና ህዝብን ለማገልገል የተመሰረቱ 
መስሪያ ቤቶች ህዝብን ሲበዘብዙ ማየት 
ሀገራችን ወስጥ አዲስ ክስተት አይደለም።
ታዲያ ይህንን ክፍተት ለመሙላት 4

ሴቶች

ኪያ አሊ 

ሴቶች ባሉበት የሀላፊነት ስፍራ ላይ 
ለሙያ ስነምግባራቸው ታማኝ በመሆን 
ህብረተሰቡን በቅንነትና በእውነት 
ለማገልገል ከተነሱ በቀላሉ የህዝብን 
ፍቅርና ይሁኝታ ማግኘት ይችላሉ። 
በሀገራችንም ከዚህ ሀሳብ ጋር በተያዘ 
ብርቱካን ሚዴቅሳን በአርአያነት ማንሳት 
እንችላለን። ብርቱካን ሚዴቅሳ የሀገራችን 
የፍትህ ስርአት ጥያቄ ውስጥ በገባበት 
ሰአት የሞያዋ ስነምግባር የሚፈቅደውን 
ውሳኔ በመወሰኗ በህዝብ ዘንድ ከፍተኛ 
ሞገስ አጊኝታለች።ይህ አድራጎቷም 
በህዝብ ዘንድ መታመንን አስገኝቶላት 
በሀገራችን የመጀመሪያዋ የሴት የፓርቲ 
ሊቀመንበር ለመሆን በቅታለች።
በመሆኑም በየተሰማሩበት የሞያ መስክ 
ታማኝ መሆን፣ ከህዝባዊ አድርባይነት 
መራቅ፣ የበላይ ባለስልጣኖችን ሳይሆን 
ህሊናን መፍራት ከህሊና ወቀሳና እዳ ነጻ 
እንድንሆን ከማስቻሉም ባሻገር የሴቶችን 
ተጽእኖ ፈጣሪነት በማጎልበት በሀገሪቱ 
ጉዳዮች ላይ አሻራቸውን እንዲያሳርፉና 
ከራሳቸው አልፈው ለወገን የሚጠቅሙ 
እንዲሆኑ ያደርጋል።

በአንድ እጅ ማጨብጨብ?
እንግዲህ ከላይ ያስቀመጥኳቸው 
የመፍትሄ ሀሳቦች ሴቶች በራሳቸው 
መንገድ የታሰሩበትን ማህበራዊ 
ፖለቲካዊና ኢኮኖሚያዊ ሰንሰለት 
ለመበጠስ የሚያስችሉ ናቸው። 
ነገር ግን የሰው ልጅ ለማጨብጨብ 
ሁለት እጅ እንደሚያስፈልገው ሁሉ 
አለማችንም ለኑሮ ተስማሚና ምቹ 
እንድትሆን፣ ትውልድ እንዲቀጥል፣ 
የእርስ በእርስ መስተጋብራችን 
እንዲጠነክርና ማህበራዊ፣ ፖለቲካዊና 
ኢኮኖሚያዊ ችግሮቻችን እንዲፈቱ፣ 
ፍትህ እንዲሰፍን፣ የዜጎች ሰብአዊ፣ 
ዴሞክራሲያዊና ህገመንግስታዊ መብቶች 
እንዲከበሩ፣ እንዲሁም ህገመንግስታዊ 
መብቶቻችንን የሚጥሱትን በመገዳደር 
ሰላምና ዴሞክራሲ የሰፈነባት ሀገር 
ለመገንባት የሴቶችና የወንዶች ተከባብሮ 
መኖርና በጋራ መስራት አስፈላጊ ነው። 
የመፍትሄዎች ሁሉ ምንጭ ሀሳብ 
እንደመሆኑ መጠንም በጾታ ሳይሆን 
በሰውነትና በሀሳብ የበላይነት ማመን 
ትልቅ ዋጋ አለው።
 እናም የሴቶችን በደል 
የሚቃወሙና በእኩልነት የሚያምኑ 
አስተዋይና ባለአይምሮ ወንዶች በእጃቸው 
ላይ ያለውን ሀይል በመጠቀም በሴቶች 
ላይ በደል የሚያደርሱትን ወንዶች 
ለመገዳደርና ችግሩን ለመቅረፍ ትልቅ 
ጉልበት ይሆናሉ። በመሆኑም የእነዚህ 
ወንዶች ድጋፍ የሴቶችን እኩልነት 
ለማረጋገጥ አጋዥ ሀይል ነው። 
በተጨማሪም ሁሉም የማህበረሰብ ክፍል 
ችግሩን ለመቅረፍ አስፈላጊ እንደመሆኑ 
መጠን
1. ሁላችንም ትኩረት ሰጥተን የሴቶችን 
ጥቃት ለመከላከል በቅድሚያ ችግሩ 
ምን ያህል አደገኛ ደረጃ እንደደረሰ በቂ 
እውቀትና ግንዛቤ ሊኖረንና ሌሎችም 
እንዲኖራቸው ማድረግ አስፈላጊ ነው።
2. ጥቃቱ የተፈጸመባቸው ሴቶች 
ችግራቸውን ከመደበቅ ይልቅ 
የደረሰባቸውን ነገር ለሚገባቸው የህግ 
አካላት እንዲገልጹ ማበረታታት
3. ማንኛውንም አይነት የሴትን ክብር 
የሚያዋርዱ መጽሄቶችን፣ ጋዜጦችንና 
ሌሎች የህትመት ውጤቶችን፣ 
ቪዲዮዎችን፣ ድህረ-ገጾችን እና ዘፈኖችን 
አለመጠቀም፣ እንዲሁም ባገኘነው 
አጋጣሚ ሁሉ በዚህ ድርጊት ላይ 
የተሰማሩትን ልክ እንዳልሆኑ መንገር፣ 
አግባብ ካልሆነ ድርጊታቸው የማይመለሱ 
ከሆነ ደግሞ በአደባባይ ማውገዝ
4. በችግር ምክንያት ለሴተኛ አዳሪነት 
ህይወት የተጋለጡ እህቶቻችን ከዚህ 
ህይወት የሚወጡበትን መንገድ 
ማፈላለግ
5. ሴቶችን በሚያንቋሽሹ ቀልዶች 
አለመሳቅ እንዲሁም ቀልዱን ያወራው 
ሰው ትክክል አለመሆኑን መንገርና 
ግንዛቤ ማስጨበጥ ሴቶችን የሚያሳንሱ 
አባባሎችን አለመጠቀ
6. ከሁሉም በላይ ደግሞ ጉዳዩ 
ከቤተሰባችን አባላት በአንዱ እስኪደርስ 
ባለመጠበቅ ሌሎች ላይ የደረሰው እኛ 
ላይ እንደደረሰ አድርገን በመቁጠር 
ችግሩን ለመቅረፍ አጋርነታችንን ማሳየት 
ይጠበቅብናል

በአሁኑ ወቅት ሃገራችን ለውጥ 
ያስፈልጋታል ብለው ለዚሁ እየሰሩ 
ያሉ የለውጥ ሃይሎችን በትግል 
ስልት አመራረጣቸው እና በለውጥ 
እሳቤያቸው መሰረት ለአራት መክፈል 
ይቻላል፡፡የመጀመሪያዎቹ በፖለቲካ 
ፓርቲ ጥላ ስር ያሉ፣ መንግስትን 
በምርጫ ውጤት እንለውጣለን ብለው 
የሚያስቡ ሰላማዊ ታጋዮ ናቸው።ሌሎቹ 
ደግሞ ኢህአዴግ በሰላማዊ መንገድ 
ስልጣን እንደማይለቅ እርግጠኝነት ላይ 
ደርሰው፣  ለውጥ ለማምጣት የትጥቅ 
ትግልን መርጠዋል፤እናም ኢህአዴግ 
በደምብ በሚያውቀው የባሩድ ሽታ እና 
የጥይት ቋንቋ ሊያናግሩት ዱር ቤቴ 
ብለዋል።ከኒህኞቹ ብዙ የማይርቁት ደግሞ 
ኢህአዴግን ከስልጣን እስካወረደልን 
ድረስ ማንኛውንም የትግል ስልት 
እንከተላለን ሲሉ የሁለገብ ትግል ስልትን 
እያካሄዱ እንደሆነ ይናገራሉ።አራተኞቹ 
ደግሞ የሰሜን አፍሪካውን የአረብ 
አብዮት አርአያ የሚያደርጉ እና የወቅቱ 
የሃገራችን ነባራዊ ሁኔታ “በመሬት 
አንቀጥቅጥ” ህዝባዊ አመፅ የመንግስት 
ለውጥ ማምጣት የሚያስችል እንደሆነ 
የሚወተውቱ ናቸው።የሁለገብ ትግል 
አራማጅ ወገኖቸን በተመለከተ ለትንታኔ 
የሚበቃ መረጃ ስለሌለኝ የተቀሩትን 
ሶስት የለውጥ መንገዶች እንዴትነት እና 
ሊገጥሟቸው የሚችሉትን ተግዳሮቶች 
ከኢህአዴግ ፖለቲካዊ ማንነት 
እና ከሌሎች የሃገራችን ተጨባጭ 
ፖለቲካዊ እውነታዎች አንፃር ለመዳሰስ 
እሞክራለሁ።

   እሳቤ አንድ ፡ 
ለውጥ በምርጫ ካርድ 
በምርጫ ውጤት ለውጥ 

ማምጣቱ ከሁሉም የለውጥ መንገዶች 
የተሻለ፣የህይወትም ሆነ የንብረት  
ውድመትን ሳያስከትል ለውጥ ለማምጣት 
የሚያስችል ከመሆኑ በተጨማሪ 
ያለንበትን ዘመን የሚመጥን የእውቀት 
መንገድ በመሆኑ ተመራጭ የለውጥ 
መንገድ ነው።ሆኖም ግን ይህ መንገድ 
የተመራጭነቱን ያህል በተለይ በአፍሪካ 
ተግባራዊ እየተደረገ አይደለም።ለዚህ 
ዋነኛ ምክንያቱ አፍሪካን ከቅኝግዛት 
ለማላቀቅ ሲታገሉ የነበሩት እና በኋላም 
የየሃገራቸውን መንበረ-ስልጣን የጨበጡ 
መሪዎች ለአፍሪካ የሚያስፈልጋት 
የአንድ ጠንካራ ፓርቲ አመራር እንጅ 
መድበለ-ፓርቲ ስርአት አይደለም ብለው 
ያምኑ ስለነበር ነው።ይህ ጠንካራ ፓርቲ 
የሚባለው ደግሞ በአብዛኛው ከቅኝ 
ግዛት ነፃ ለመውጣት ይደረግ የነበረውን 
ትግል የሚመራው ፓርቲ ነው።በነፃ 
አውጭ ፓርቲዎቹ ስም ስልጣን ላይ 
የተቆናጠጡት ነፃ አውጭ መሪዎች ይህን 
ሲሉ ነፃ በወጡት ሃገሮቻቸው ምድር 
የመድበለ-ፓርቲን ህልውናን ከፈቀዱ 
በተቃዋሚ ፓርቲዎች በኩል የቀድሞ 
ቅኝ ገዥዎቻቸው  በሃገሮቻቸው ፖለቲካ 
ውስጥ እጃቸውን ያስገቡ ይሆናል ከሚል 
ስጋት ነው።ይህን ሃሳብ ክዋሚ ኒክሩማን 
ጨምሮ ብዙዎቹ የአፍሪካ ነፃ-አውጭ 
ፓርቲ መሪዎች የሚያራምዱት አቋም 
ነበር።

ይህ ዘይቤ አሁን ድረስ በስልጣን 
ላይ ባሉ ትቂት “የነፃነት አባት” 
ፕሬዚዳንቶች ላይም ይስተዋላል።ለዚህ 
ጥሩ ምሳሌ የሚሆኑት የዙምባቤው 
ሮበርት ሙጋቤ ናቸው።ሮበርት ሙጋቤ 
ተቀናቃኛቸውን ሞርጋን ቻንጋራይን 
“የምዕራባዊያን ተላላኪ” ሲሉ ዘወትር 
የሚወርፏቸው ከዚህ የተነሳ ነው።ይህ 
እሳቤ ከቅኝ ግዛት ማክተም በኋላ 
በጥቁር አምባገነን መሪዎች ላይ ብረት 
አንስተው ስልጣን በያዙ (እንደ ኢህአዴግ 
ያሉ) የቀድሞ ሸማቂዎች ዘንድም 
እንደልምድ ተይዞ በመቀጠሉ በአህጉሪቱ 
አብዛኛ ሃገሮች ስኬታማ የመድበለ-
ፓርቲ ስርአት መመስረት እንዳዳገተ 
“African Studies Association” 
የተባለው ተቋም በሚወያጣቸው 
ፅሁፎቹ ያስረዳል።ከነፍጥ አንጋች ነፃ 
አውጭዎች ወገን የሆነው ኢህአዴግም 
መንግስታዊ ስልጣን የመያዙ እጣ 
ሲገጥመው የመድበለ-ፓርቲ ስርዓትን 
ህልውና በህገ-መንግስት ቢፈቅድም 
ተግባሩ ላይ ሲመጣ የሮበርት ሙጋቤን 
ቃል በመዋስ ጠንካራ ተቃዋሚዎችን 
በምዕራባዊያን (“በኒዎሊራል ሃይሎች”) 
ተላላኪነት ይከሳል፣በልማት አደናቃፊነት 
ይፈርጃል፣ነገሩ ሲጠና ደግሞ ወደ 

እስርቤት ያግዛል፡፡የአፍሪካ ነፃ አውጭ 
መረዎችን የአንድ ጠንካራ  ፓርቲን 
አስፈላጊነት ዜማም ቀየር አድርጎ 
‘ለኢትዮጵያ የሚያስፈልጋት ለልማት 
የሚተጋ አውራ ፓርቲም  ነው፤ 
ያደግሞ እኔ ነኝ’ ይል ይዟል፡፡በውጤቱም 
የዲሞክራሲ መገለጫ የሆነው የመድበለ-
ፓርቲ ስርዓት እና እሱን ተከትሎ 
የሚመጣው ዲሞክራሲያዊ ምርጫ 
እድገት ጉዞው አንድ ወደፊት ሶስት 
ወደ ኋላ አይነት እየሆነ ያለበት ሁነት 
ሰፍኗል።

በሰላማዊ ትግል ላይ 
የኢህአዴግ “ጌም”!
ኢህአዴግ አዲስ አበባን በተቆጣጠረ 

ማግስት ሃገርን በጋራ ለመምራት 
ከመኢሶን፣ኢህአፓ፣ኢዲሃቅ እና ኢሠፓ 
በቀር የሃገሪቱን የለውጥ ሃይሎች 
የሚያሳትፍ ጥሪ አድርጎ ነበር።ይህ ወቅት 
ለኢህአዴግ የትጥቅ ትግሉን ድል በሴራ 
ፖለቲካ ደግፎ ነጋሲነቱን በአስተማማኝ 
መደላድል ላይ ያስቀመጠበት ወሳኝ ጊዜ 
ነው።በሽግግሩ ወቅት የተደረገው የሰላም 
ጉባኤ ጥሪ፣እሱን ተከትሎ ከባለድሉ 
ኢህአዴግ ውጭ ላሉ ፓርቲዎች 
የተረፈው የስልጣን ክፍፍል ጅማሬ 
እና የአቶ መለስን በስልጣን ላይ ብዙ 
አታዩኝም መሃላ ላስተዋለ ኢህአዴግ 
እስከ ሽበት ሽምግልና ዘመኑ ስልጣን 
ላይ ይኖራል ብሎ ለመጠርጠር ፍንጭ 
አይሰጡም ነበር።የሆነው ግን ሌላ ነው።

የሽግግር ወቅቱን በሚፈልገው 
መንገድ ማለፉን ያረጋገጠው ኢህአዴግ  
ጠንካራ ተፎካካሪ ፓርቲዎችን በዙሪያው 
የማቆየቱ አስፈላጊነት አልታየውም፡፡
በተለይ ኦነግ አስፈላጊነቱ ማብቃቱ ብቻ 
ሳሆን አስፈሪነቱም እየታየው መጣ።እናም 
በስልጣን ዋዜማ የጀመረውን  አህዴድን 
የማንጎቱን ስራ ስለጨረሰ ኦነግን 
“ጠባብ” የሚል ስም አንጠልጥሎለት 
መንገዱን ጨርቅ ያድርግልህ ሲል 
አሰናበተው።አስጊ የመሰለውን ሃይል 
ሳያስወግድ እንቅልፍ የሌለው የአቶ 
መለስ ፖለቲካዊ ስብዕና ኦነግን ካስወገደ 
በኋላ የሌሎቹ አስጊነት ስላልታየው 
በምርጫ ወቅት ያጅቡት ዘንድ ትቷቸው 
ነበር፡፡አቶ መለስ በኦነግ ላይ ያደረጉት 
እርምጃ እስከ ህልፈታቸው አብሯቸው 
የኖረ ፖለቲካዊ ስብዕናቸው ነው።ኦነግን 
ለማጥፋት ኦህዴድ የተባለውን እንጎቻ 
የማብሰሉን ዘይቤ ቅጅ በ1997 ምርጫም 
በስራ ላይ ያዋሉት አካሄድ  ነው።ቅንጅት 
የተባለውን ጠንካራ ተፎካካሪ ለማጥፋት 
“ነውጠኛው” የሚል ተቀፅላ ለጥፈው 
እስርቤት ሲያውርዱት ፓርላማ 
ገብቶ ውጥረቱን የሚያረግብላቸውን 
“ለዘብተኛ”(አሁን ቤተኛ የሆነ ይመስላል) 
ቅንጅት አነጎቱ፡፡ቀጥሎም በህዝብ ልብ 
የታተመውን የፓርቲውን ምልክት ለሌላ 
“ለዘብተኛ” እንጎቻ ጀባ አሉት። በዚህ 
ሁኔታ ያዳከሙት ቅንጅት የራሱ የውስጥ 
ሽኩቻም ተጨምሮ የኦነግ እጣ ገጥሞት 
ዋኖቹን ወደ ስደት ደጋፊዎቹንም ወደ 
ተስፋ መቁረጥ ሸኝቷል፡፡ይህን ተከትሎም 
የፖለቲካችን ሁለመና እንዳደረ ገንፎ 
የማያጓጓ ፈዛዛ እንደሆነ እዚህ ደርሷል። 

የአዲስ አበባ 
ዩኒቨርሲቲው “ነብይ”
ምርጫ 1997 ሁለት ሶስት 

አመታት ሲቀሩት አቶ መለስ ዜናዊ 
የአዲስ አበባ ዩኒቨርሲቲ ምሁራንን 
በፅህፈትቤታቸው ጠርተው ባናገሩበት 
ወቅት አንድ የዩኒቨርሲቲው ምሁር 
በሚያስደንቅ ድፍረት እና የሃሳብ ፍሰት 
ጠ/ሚኒስትሩ ሰላማዊ ትግልን ለማስኬድ 
የሚያስችል ስብዕና ባለቤት እንዳልሆኑ 
እና እርሳቸው(አቶ መለስ) በስልጣን ላይ  
እስካሉ ድረስ በሃገሪቱ በሰላማዊ ትግል 
ለውጥ ይመጣል ብለው እንደማይገምቱ 
የተናገሩበት ቪዲዮ ከሰሞኑ በማህበራዊ 
ሚዲዎች ተለቋል።ሰውየው ይህን ሲናገሩ 
አቶ መለስ  ምንም አይነት መልስም ሆነ 
ማስተካከያ  እንዳይሰጧቸው አጥብቀው 
ጠይቀዋል።ምክንያታቸው ያደረጉት 
ደግሞ አቶ መለስ የሚመልሱላቸውን 
ሳይነግሯቸው እንደሚያውቁ በመጠቆም 
ነበር።የአቶ መለስን አፀፋ ላለመስማት 
አጥብቀው የጠየቁት ምሁር ንግግራቸውን 
የቋጩት ጠ/ሚኒስተር መለስን ቅን 
ሆነው   ሃገሪቱንም በቅንነት ይመሩ 
ዘንድ በመማፀን ነው።

በግሌ ለአንድ ችግር መፍትሄ 
ለማግኘት በችግር ፈጣሪው ሰው 
ፊት ስለችግር ፈጣሪነቱ አስረግጦ 

መናገር ምትክ የሌለው መፍትሄ 
ነው ብየ አምናለሁ።በሃገራችን ግን 
ይህ የተለመደ አይደለም።እንኳን 
በመንግስት የመጨረሻው ቁንጮ 
የተቀመጠን ሰው ቀርቶ ለምንቀርበው 
ሰውም እንዲህ እንቅጩን መናገር 
አይሆንልንም።የአዲስአበባ ዩኒቨርሲቲው 
ምሁር ግን ከዚህ ተዋጁ ሰው 
ናቸውና  ድፍረታቸው አድናቆትን 
ያጭራል።በመቀጠል ስለአቶ መለስ 
ፖለቲካዊ ስብዕና  የተናገሩት ነገር 
እውነትነቱም ትንቢትነቱም አስደናቂ 
ነው።አቶ መለስ እያሉ በሰላማዊ 
ትግል ለውጥ እንደማይመጣ በ1997 
ከወሰዷቸው እርምጃዎች መረዳት ቀላል 
ነው።የምሁሩ ንግግር ግን የ1997ቱን  
ምርጫ ተከትሎ ከተደረገው የአቶ 
መለስ ተስፋ አስቆራጭ እና አሳዛኝ 
እርምጃ  ቀደም ብሎ የተነገረ ስለሆነ 
ነው ትንቢትነው ማለቴ! 

እኔም የሰውየውን ሃሳብ 
እጋራለሁ።አቶ መለስ እያሉ በሰላማዊ 
ትግል የመንግስት ለውጥ ይመጣል ብሎ 
መጠበቅ ግመል በመርፌ ቀዳዳ እንደ 
ማሾለክ ያለ ቀቢፀ ተስፋ ይመስለኛል፡
፡ለዚህ ዋነኛ ምክንያቶቼ የምርጫቦርድ 
እና የመንግስት መገናኛ ብዙሃን  
ገለልተኝነት ጉዳይ አንዱ እና ዋነኛው 
ሲሆን ኢህአዴግ ለሰላማዊ ትግል 
ማስኬጃ እንቅስቃሴዎች የሚሰጠው 
ትርጉምም ሌላው ነው።አቶ መለስ 
ከ1997 ምርጫ በኋላ ለሰላማዊ ትግል 
ጉዞ እንደ እስትንፋስ የሚያስፈልጉ 
እንቅስቃሴዎችን ስማቸውን ቀይረው 
በሌላ ተክተዋቸው ነበር።ለመጥቀስ 
ያህል ሰላማዊ ሰልፍ “የጎዳና ላይ ነውጥ” 
የሚል አስገራሚ ስም ተሰጥቶት በጥይት 
የሚያስቆላ ድፍረት ሲሆን፤ብዛታቸው 
በአይን የሚታይ ፖለቲካዊ ጥያቄዎች 
ያነገቡ እልፍ ሰላማዊ ሰልፈኞችም 
“ጥቂት ባንክ ዘራፊዎች”  ወደ ሚል 
ተራ ውንብድና አንሰው ነበር።የመድበለ 
ፓርቲ ስርዓት በህገ-መንግስት 
በታወጀበት ሃገር የተቃውሞ ፖለቲካ 
ፓርቲ አባል፣ አመራር ወይም ደጋፊ 
መሆን በፀረ-ሰላምነት፣በፀረ-ህዝብነት 
እና በልማት አደናቃፊነት የሚያስፈርጅ 
“እርጉምነት” ከሆነ ሰነበተ።እነዚህን 
የሰላማዊ ትግል ስልቶች በበጎ ጎናቸው 
አይቶ፣ የዲሞክራሲያዊ መንግስት 
ዋነኛ መገለጫ ወደ ሆነው ልዩነትን 
በውይይት መፍታት ካልሆነ ደግሞ 
በልዩነት የማለፍን መሰረታዊ ነገሮች 
መቀበል ያቃተው የአቶ መለስ ኢህአዴግ 
ለሰላማዊ ትግልም ሆነ ለምርጫ ያለው 
ትርጉም አጠያያቂ ነው፡፡

ሌላው ተስፋ አስቆራጭ ነገር አቶ 
መለስ ለፓርቲያቸው አዲስ አበባ ላይ 
ሙሉ በሙሉ መሸነፍ የሰጡት ትርጉም 
ነው፡፡ነገሩን “ሽንፈት” ብሎ ከመጥራት 
ይልቅ አቶ መለስ ያሉት ‘የአዲስ አበባ 
ህዝብ በነበረብን ትቂት ድክመቶቸ 
ምክንያት ባለመደሰቱ አካሄዳችንን 
እንድናስተካክል ማስጠንቀቂያ ሰጠን 
እንጅ አስተዳደራችንን ጭርሱኑ 

አልፈልግም ማለቱ አይደለም’ የሚል 
ግራ አጋቢ ትንታኔ ሰጡ።አባባሉ በወቅቱ 
የኢህአዴግ አንጎል ከነበሩት ከአቶ 
መለስ አፍ መሰማቱ በሃገሪቱ በምርጫ 
የመንግስት ለውጥ ይመጣል የሚለውን 
እሳቤ የሚፈታተን ነው።

በድህረ 1997 ምርጫ ኢህአዴግ 
የተያያዘው ተመፅዋች ፓርቲዎች 
የማፍላት ስራ ሌላው ፓርቲውን 
ትዝብት ውስጥ የጣለና በሰላማዊ ትግሉ 
ላይ የተፈጠረ ነቀርሳ ነው።እነዚህን 
ፓርቲዎች የሚመሩ ሰዎች የኢትዮጵያን 
ህዝብ የባርነት ሌሊት የሚያረዝሙ፣ 
በሰላማዊ ትግል ላይ የሚዘባበቱ፣ 
ከኢህአዴግ ጋር ከገቡት ሃገርን 
በዲሞክራሲ እጦት ቀፍድዶ የመግዛት 
እና የማስገዛት ቃልኪዳን ባለፈ 
የሃገር እጣፋንታ የማያስጨንቃቸው፣ 
በአስመሳይ አካሄዳቸው ለእውነተኛ 
ለውጥ የሚንቀሳቀሱ ፓርቲዎችን 
ልፋት ገደል የሚከቱ ስለሆኑ ከታሪክ 
ተወቃሽነት አያመልጡም።እነዚህ 
ፓርቲዎች ለሰላማዊ ትግል 
መቀጨጭ ከኢህአዴግ ያላነሰ ሚና 
ያላቸው፣ ለበደላቸው የሚበቃ ቅጣት 
የማይገኝላቸው የለውጥ ጠሮች ናቸው፡
፡ፓርቲዎቹ ለተፈጠሩለት የኢህአዴግ 
የመድበለ-ፓርቲ ስርአት አምጥቻለሁ 
ክርክር ማስረጃነት   መሪዎቻቸው 
በምርጫ ሰሞን የሚወስዱት ገንዘብ እና 
ከኢህአዴግ ጋር የሚፈራረሙት የስነ-
ምግባር ሰነድ በቂ ነው፡፡ኢህአዴግ ዘጠና 
ዘጠኝ በመቶ በሆነ ውጤት “ማሸነፉም” 
ሆነ “አውራ ነኝ” በማለቱ የዲሞክራሲ 
ተዝካር መበላቱ አያስጨንቃቸውም፡፡
ፓርቲዎቹ ከኢህአዴግ ጋር በገቡት ኪዳን 
ኢህአዴግን የመድበለ-ፓርቲ ስርዓት 
ምልክት የሆነውን ከተቀናቃኝ ፓርቲዎች 
ጋር መወዳደሩም፣ እንደ ንጉስ ከስልጣን 
ላይ አለመጥፋቱም እንዳይቀርበት 
በማድረጋቸው ከኢህአዴግ ዘንድ 
ብድራታቸውን አያጡም፡፡ለኢትዮጵያ 
ህዝብ ግን በአንዳች  አይጠቅሙትም፡፡
አይጠቅሙትም ማለት ግን አይጎዱትም 
ማለት አይደለም! በድህነቱ ከመዘበት፣ 
በዲሞክራሲ እጦቱ ከማላገጥ፣በለውጥ 
ፋላጎቱ ላይ ደንቃራ ከመሆን በላይ ምን 
ጉዳት አለ? አጥፊነታቸውን ለመቀነስ 
ታዲያ ሰላማዊ ትግሉ ከኢህአዴግ እኩል 
እነዚህን ፓርቲዎች ወደ መታገልም 
ማደግ አለበት፡፡

ኢህአዴግ በምርጫ 2002 ዘጠና 
ዘጠኝ በመቶ በሆነ ድምፅ ማሸነፉን 
ተከትሎ ያስወጣው ሰልፍ ላይ አቶ 
መለስ ፊት ላይ ይነበብ የነበረው “ሆድ 
ሲያውቅ...” የሆነ የድልአድራጊነት 
ደስታ፣ የአህአዴግ ጠቅላይ የፓርላማ 
ባለቤትነት የመድበለ ፓርቲ ስርዓት 
እድገት ማሳያ መሆኑን የተነተኑበት 
ሁኔታ ሁሉ የሰላማዊ ትግልን ተስፋ 
ሰጭ እድገት ሳይሆን ተቃራኒውን 
አመላካች ነው።ይብስ የሚገርመው 
ተቃዋሚ ፓርቲዎች የፓርላማ ወንበር 
ባላገኙበት ሁኔታ በሃገራዊ ጉዳዮች 
መሳተፋቸው እንደማይስተጓጎል ቃል 
የገቡበት ንግግር ፓርቲውን ብቻ ሳይሆን 
ሰውየውንም እንደግለሰብ ትዝብት ውስጥ 
የጣለ ነበር።ባለፉት ሃገራዊ ምርጫዎች 
ተቃዋሚዎች በፓርላማ ወንበር ይዘው 
እንኳን ገና መናገር ሳይጀምሩ በ ‘ሰአት 
አልቋል’ ሰበብ ሃሳባቸው እንዳይደመጥ 
ሲደረግ ያላየን ይመስል ‘ተቃዋሚዎች 
ፓርላማ ባይገቡም ግድ የለም በሃገራቸው 
ጉዳይ ይሳተፋሉ’ ማለት፣አልፎ ተርፎ 
በፓርላማ ወንበር ላይ ሁሉ የአንድ 
ፓርቲ አባላት መኮልኮል የመድበለ 
ፓርቲ ፖለቲካ እድገት መገለጫ ነው 
ብሎ አፍ ሞልቶ መናገር ሰላማዊ 
ትግል፣ምርጫ፣የመድበለ-ፓርቲ ህልውና 
ማለት በኢህአዴግ አረዳድ ምን ማለት 
እንደሆነ ግር ያሰኛል። 

በተጨማሪ የአቶ በረከትን የሁለት 
ምርጫዎች ወግ ላነበበ ኢህአዴግ 
በሰላማዊ ትግል የሚቀናቀኑትን 
ፓርቲዎች ሚያያበትን እይታ በደንብ 
ያሳያል።በበኩሌ የአቶ በረከትን መፅሃፍ 
ሳነብ የተረዳሁት ለኢህአዴግ በሰላማዊ 
መንገድ በሚፎካከሩት ፓርቲዎች እና 
በጫካ በሳንጃ በአፈሙዝ ሲዋጋው 
በነበረው ደርግ መሃከል ልዩነት እንደሌለ 
ነው፡፡ለኢህዴግ የተለየ ሃሳብ ያለው 
ሁሉ ጠላት ነው፤ጠላት ደግሞ ድባቅ 
መመታት አለበት! ለዚህ ይመስለኛል 

በመስከረም አበራ

ፖለቲካ

የቀለም ቀንድ፤ የመኢአድ እና የአንድነት 
ውህደት ቅድመ ውህደት ስነ-ስረዓት ምን 
ይመስላል?ድርድሩስ እንዴት እነደነበር 
ቢያብራሩልኘ?   

አቶ አበባው፡- የቅድመ ውህደት 
ፊረማ በደመቀ ሁኔታ የሁለቱም 
ፓረቲዎች ተወካዮች ተጋባዥ በተገኙበት 
ተካሂዷል፡፡ላለፉት ሶስትና አራት ወራት 
ተደራድረናል።የድርድሩ ዋና ዓላማ 
በሚመጣው (በሚፈጠረው) ውህድ ፓርቲ 
ላይ ያልተጠኑ ችግሮች እንዳይከሰቱና 
የችግሮቹን ምንጭ ለማድረቅ ነው።

የቀለም ቀንድ፡- መኢአድ ወደ ውህደት 
ከመሄዱ በፊት በራሱ አንዳንድ ችግሮች አሉበት 
ይባላል፤

ለምሳሌ በመተዳደሪያ ደንቡ መሰረት 
አይመራም፤አሁን ያሉት የድርጅቱ 
አመራሮች እርስዎንም ጨምሮ 
በጠቅላላ ጉባኤው የተመረጡ አይደሉም 
ይባላል።ይህን ጉዳይ ቢያብራሩልኝ፡-

አቶ አበባው፤የፓርቲውን አመጣጥ 
ስንመለከት ታሪክ ያለው፣ ከፍተኛ ደም 
የፈሰሰበት መስዋዕትነት የተከፈለበት 
ከፍተኛ በደል የተፈጸመበት ፓርቲ 
ነው።መኢአድ ከደንብና መመሪያ የወጣ 
ፓርቲ አይደለም፣ ይህን የሚያወሩት 
ፓርቲው እንዳይጠናከር የሚፈልጉ 
እንደ ገዢው ፓርቲ አይነት ያሉ 
ድርጅቶች ናቸው፡፡የአመራር ምርጫው 
የተከናወነውም ምርጫ ቦርድ ባለበት 
ሌሎች የፖለቲካ አመራሮች በተገኙበት 
ከ400 በላይ የጠቅላላ ጉባኤው አባላት 
በተገኙበት ነው።ከዚህ ባሻገር ግን 
የድርጅቱን ስም ለማጥፋት ገዢው 
ኢህአዴግ በስለላ አስርጎ ያስገባቸው 
ሰዎች የድርጅቱን ክብር ለመቀነስ 
የሚያወሩት አሉባልታ ነው።

የቀለም ቀንድ፡- ባለፈው ሀምሌ በእየሩስ 
ዓለም ሆቴል የተካሄደውን ጉባኤ 2/3ኛው የጠቅላላ 
ጉባኤ አባለት በተገኙበት የተካሄደ ባለመሆኑ ሌላ 
ጠቅላላ ጉባኤ ተጠርቶ ምርጫ እንዲካሄድ ምርጫ 
ቦርድ ትዕዛዝ ሰጥቶ ነበር፤ ይህንን ትዕዛዝ ተፈጻሚ 
አድርጋችኃል?

አቶ አበባው፡- ይህ ፈጽሞ ውሸት 
ነው።ከምርጫ ቦርድ የመጣ ትዕዛዝ 
የለም።የመጣው ደብዳቤ የኦዲት 
ስራ እንድናከናውን እንጂ ጠቅላላ 
ጉባኤውን የሚመለከት ደብዳቤ በፍጹም 
አልመጣም።በመጣው ደብዳቤ መሰረት 
የኦዲት ክንዋኔ በመስራት ላይ ነን፡፡

የቀለም ቀንድ፡- ፓርቲው ሁለት ጎራ አለው፤ 
/ለሁለት የተከፈለ ነው/ በዚህም ምክንያት 
መኢአድ ተዳክሟል በርካታ አባላት በውጪ 

ካለው ቡድን ጋር ናቸው።በክፍለ ሀገር ያሉ ቢሮዎች 
ሁሉ ተዘግተዋል።ለመዋሀድ እየተንቀሳቀሰ ያለው 
የመኢአድ ክንፍ ብዙ የህዝብ መሰረት የለውም 
ለሚሉ እና ድርጅቱ በመዳከሙ ራሱን ችሎ 
መቆም ስላልቻለ መዋህዱን እንደ ብቸኛ አማራጭ 
ሊጠቀምበት አስቧል ለሚለው ምን ምላሽ አለዎት?

አቶ አበባው- የፓርቲው መተዳደሪያ 
ደንብ አለ በመተዳደሪያ ደንቡ መሰረት 
ትሰራለህ።መተዳደሪያ ደንቡን ያላከበረ 
ማንኛውም አባል በመተዳደሪያ ደንቡ 
መሰረት ቅጣት ይጣልበታል።ቅጣቱ 
ደግሞ ህግና ደንብን መሰረት ባደረገ 
መልኩ እንጂ እንዲሁ ድርጅቱ ስለፈለገ 
ወይም ስላአልፈለገ አይደለም።በዚህ 
መሰረት የተቀጡ አባላት አሉ።ህግ 
ስለአላከበሩና ሌላም የዲስፕሊን ችግሮች 
ስለፈጠሩ የህግና የስነ-ስርዓት ኮሚቴው 
አይቶ ለስራ አስፈጻሚው ኮሚቴ አቅርቦ 
በስራ አስፈጻሚው ያስወስናል።በዚህ 
መንገድ የታገዱ ሰዎች አሉ።እነሱም 
ፍ/ቤት ሄደው ክስ መስርተው ነበር 
ሆኖም በፍ/ቤት ያገኙት ምንም ውሳኔ 
የለም፡፡ይልቁንም ከሳሾቹ ራሳቸው 400 
ብር ተቀጥተው እንዲመለሱ ተደርጓል፡
፡በአጠቃላይ ፓርቲውን ለማፍረስ 
በሚመጣ ማንኛውም አካል ላይ ፓርቲው 
እርምጃ ይወስዳል፡፡ቢሮን በተመለከተ 
በዞን ደረጃ ቢሮ አለን በወረዳ ደረጃ 
ራሳቸው አባላት ያቋቋሙበት ሁኔታም 
አለ ያላቋቋሙበትም አለ።መዋቅሩ አለ 
አልፎ አልፎ ቢሮ የሌለበት ሊኖር 
ይችላል፡፡

 ውህደቱን የፈለገው መኢአድ 
ሳይሆን ህዝብ ነው በሀገር ውስጥም 
ከሀገር ውጪም ያለው ደጋፊ ነው 
በአንድ ላይ በመዋሀድ አንድ አማራጭ 
ሆናችሁ ካልመጣችሁ አትምጡብን፤ 
አታስደብድቡን ብሎ የጠየቀው ህዝቡ 
ነው፤ መኢአድ ደግሞ የህዝብን ድምፅ 
ያከብራል። 

የቀለም ቀንድ፡- በውጪ ሀገር የሚገኙ 
የፓርቲው ደጋፊዎች በፓርቲው መካከል 
የተፈጠረውን ሁለት ክፍል እንዲያስታርቁ እና 
ወደ ቀድሞው ጥንካሬው ድርጅቱን እንዲመልሱት 
በተደጋጋሚ እንደተነገሮት እና እርስዎም ይህንን 
ለማድረግ ቃል ገብተው እንደነበርና አሁን ግን ይህን 
የተበታተነውን አባል ሳይሰበስቡ ወደ ውህደት መሄድ 
በውጪ ባሉ ደጋፊዎች ዘንድ ምን አይነት ስሜት 
ይፈጥራል ብለው ያስባሉ?  

 አቶ አበባው፡- በውጪ ያሉ 
ደጋፊዎች የአመራርነት አቅጣጫ ሊሰጡ 
አይገባም፡፡በርግጥ  በውጪ ሀገር ያሉት 
ደጋፊዎች የታገዱትን እንዲመለሱ 

መኢአድ ታሪክ ያለው፣ ከፍተኛ ደም የፈሰሰበት 

መስዋዕትነት የተከፈለበት ከፍተኛ በደል 

የተፈጸመበት ፓርቲ ነው፡

"ውህደቱ የህዝብ ጥያቄ ነው"
ከአንድነት ፓርቲ ጋር የተደርገውን ቅድመ ውህደት፣ ስምምነት እና ሌሎችን 

ጉዳዮችን በተመለከት አቶ አበባው መሃሪን (የመኢአድ ፕሬዘዳንት) በለጠ ካሳ 
አነጋግሯቸዋል

ይፈልጋሉ።ድርጅቱም ከታገዱት 
አባላት ውስጥ እስከ አሁን ወደ 70 
የሚደርሱትን መልሶ እገዳውን በማንሳት 
ተቀብሏል።ሌሎቹንም ፋይላቸውን 
እንዲያመጡና የጥፋት መጠናቸው 
እየታየ የሚቀጥሉ እንዲቀጥሉ ጥሪ 
አድርገናል፡፡

የቀለም ቀንድ፡-  የውህደቱ ድርድር ረጅም 
ጊዜ ሊወስድ የቻለው አዲሰ በሚፈጠረው /
ውህዱ/ ድርጅት ላይ ከአንድነት ጋር በስልጣን 
ስላልተስማማችሁ ነው ያሉ ሰዎች ቢኖሩ እርስዎ 
ምን ይላሉ?

 አቶ አበባው፡- አሁን መጥቀስ 
የማልፈልጋቸውና መስተካከል 
የነበረባቸው ነገሮች እንዲስተካከሉ 
እንጂ ራሳችንን በስልጣን ለማገልገል 
አይደለም።ስልጣን የህዝብ ነው፤ ህዝብ 
ሲሰጠህ ትቀበላለህ፤ ህዝብ ሲፈልገው 
ታስረክባህ፡፡

የቀለም ቀንድ፡- ብዙ ጊዜ በሀገራችን ፓርቲዎች 
ግንባር፣ ቅንጅት፣ መድረክ፣ ውህደት የሚመሰርቱት 
ምርጫን መሰረት በማድረግ እንጂ የፖለቲካ 
ፍልስፍና መሰረት ባደረገ መልኩ ባለመሆኑ በምርጫ 
ማግስት አብረው ከመቀጠል ይልቅ ወደ ቀድሞው 
የተናጠል እንቅስቃሴ ይመለሳሉ፤ ይህ ከአሁን በፊት 
የተለመደ የፓርቲዎች ባህሪ ነው።እናንተ ይህንን 
ጉዳይ እንዴት አይታችሁታል?

አቶ አበባው፡- የፓርቲ መኖር 
ዋናው ምክንያት አማራጭ ሆኖ 
ለህዝብ ለመቅረብ፣ ህዝብ  ከመረጠው 
በዲሞክራሲያዊ መንገድ ተወዳድሮ 
ለማሸነፍ፣ የተጠናከረ የህዝብ ድጋፍና 
ድምፅ ካገኘ ስልጣን ለመያዝና ህዝብን 
ለመምራት ካልሆነም ደግሞ በስልጣን ላይ 
ያለውን መንግስት ከስህተቱ እንዲመለስ 
ተጽዕኖ ለመፍጠር ነው።እናም እኛ  
ውህደቱን በደንብ ተዘጋጅተን የገባንበት 
በመሆኑ በ1997ዓ.ም በወራት ውስጥ 
ቅንጅት ፈጥሮ እንደፈረሰው ቅንጅት 
ለአንድነትእና ለዲሞክራሲ ችግር 
እንዳይገጥመን ተጠንቅቀን እየሰራን 
ነው።

የቀለም ቀንድ፤በሀገራችን ውስጥ ያለውን 
የፓርቲዎች እንቅስቃሴ አንዴት ያዩታል?

አቶ አበባው፤ በአንጻሩ በሀገራችን 
ያሉ ፓርቲዎችን በ3 ዋና ዋና መንገድ 
ከፍለን ልናያቸው እንችላለን።  

የመጀመሪያዎቹ ገዢው ፓርቲ 
ጠፍጥፎ የሰራቸው እና ለገዢው ፓርቲ 
ህልውና የሚሰሩ በአጠቃላይ መርሃቸው 
በኢህአዴግ የሚመሩ ናቸው።

የሁለተኛዎቹ፡- ምንም አባል፣ 
ተከታይ፣ የፖለቲካ ፕሮግራም 
ሳይኖራቸው ለራሳቸው  የስልጣን ጥቅም 
ብቻ ማህተም ይዘው የሚዞሩ ናቸው፡፡

በሶስተኛው በኩል ያሉት፤እውነተኛ 
የህዝብ መሰረት ያላቸው የራሳቸው 
የፖለቲካ ፕሮግራም ትክክለኛ የፖለቲካ 
አወቃቀርና አደረጃጀት ያላቸው ናቸው።

የቀለም ቀንድ፤ በአንድ ወቅት ከአባላት 
የሚሰበሰበው ወርሃዊ ገቢያችሁ ወደ 2 ሚሊዮን 
ብር እንደሚደርስ ሚዲያ ላይ ወጥቶ ነበር አሁንም 
ያ ጥንካሬያችሁ አለ ማለት ይቻላልን ?

አቶ አበባው፡- በውጪ ያለውና 
መኢአድን ይደግፍ የነበረው ክፍል 
ተበታትኗል።ስለሆነም እንደ በፊቱ 
በአንድነት የቆመ አይደለም።በዚህ 
የተነሳ ገቢው የቀነሰበት ሁኔታ አለ፤ 
ግን ጠቅላላ ቆሟል ማለት አይደለም፡፡

የቀለም ቀንድ፡- ውህዱ ፓርቲ በራሱ መለያ 
(አርማ) ወደ ምርጫ 2007 ትገባላችሁ ካለፈው 
ተሞክሮ በመነሳት 2007ትን ምርጫ ይተንብዩልኝ፡፡

 አቶ አበባው፡- ለመተንበይ ያስቸግራል 
ለውጥ አለ ብዬ አላምንም።ከዚህ በፊተ 
የነበረው አፈና፣ ማጭበርበር፣ አባላትን 
ማፈንና ማሳደዱን በተመለከተ ለውጥ 
ይኖራል ብዬ አላምንም።ስለምርጫው 
ወደፊት የሚፈጠረው ውህድ ፓርቲ 
እና ስራ አስፈጻሚ ኮሚቴ የሚወስኑት 
ይሆናል።እንወዳደር አንወዳደር 
የሚለውን ወደፊት የምናየው ይሆናል፡፡

የቀለም ቀንድ፡- ገዢው ኢህአዴግ 
የሚያደርጋቸው እንቅስቃሴዎች አሉ፤ ለምሳሌ 
የአንድ ለአምስት አደረጃጀት እና ሌሎችም ፤ 
እነዚህን ሰብሮ ለመውጣትና በምርጫውም ላይ 
ውጤት ለማግኘት ምን እየሰራችሁ ነው?

አቶ አበባው፤ እኛ ዝግጁ ነን፣ 
ህዝቡም ዝግጁ ነው።ነገር ግን መደብደብና 
ማሳደድ እንዳይኖር እንጠይቃለን፣ 
ከገዢው ፓርቲና ከምርጫ ቦርድ ጋር 
የምርጫ መስመሩ እንዲስተካከሉ፣ 
በዲሞክራሲ ስርዓት ህዝብ የሚመርጠው 
በስልጣን ላይ ይውጣ የሚለውን 
እንነጋገራለን።ያለው አፈና  ግርግር  
ድብድብ በዚሁ ከቀጠለ በጣም አስቸጋሪ 
ነው የሚሆነው፡፡

የቀለም ቀንድ፡- በቅርቡ በአዲስ አበባ 
ማስተር ፕላን በተመለከተ አንዳንድ የኦሮሞ 
ተማሪዎች በአንዳንድ ዩኒቪርስቲዎች ላይ ግጭት 
አስነስተዋል።ሆኖም ግጭቱ ከተቃውሞ አልፎ ዘር 
ግጭት ተሸጋግሮ እንደነበር ይታወቃል።እናንተ 
መግለጫ ስታወጡ እቦታው ድረስ ሄዳችሁ ማጣራት 
አድርጋችሁዋል?

አቶ አበባው፤ በወለጋ እና በአንቦ 
ላይ የተደረገውን ጥፋት በተመለከተ 
መግለጫ አውጥተናል።በአንቦ  በኦሮሞ 
ተማሪዎች ላይ የተደረገውን ድብደባና 
ግድያ አንደግፍም በድርድርና በውይይት 
ችግሩን መፍታት አለበት።ያ እንዳለ ሆኖ 
ወለጋ ውስጥ በአማራ ተወላጆች ላይ 
ከፍተኛ የሆነ ጥቃት ደርሷል።ወደ 200 
ሚሊዮን የሚጠጋ ንብረት ወድሟል፣ 3 
ፎቆች የአማራ ተብለው ተቃጥለዋል፣ 
ብዙ ንብረት ወድሟል፡፡

      ይሄን ያመጣው በዘር፣ 
በቋንቋ መደራጀታችን ነው።አንደኛ አቋም 
በዘርና በቋንቋ የተመሰረተ ፌደራሊዝም 
አያዋጣም እኛን ሊያዋጣን የሚችለው 
በኢኮኖሚ ትስስር፣ በጅኦግራፊ 
አቀማመጥ በባህል ትስስርና በመሳሰሉት 
ላይ የተመሰረተ ፌደራሊዝም ነው

                                       
                                           

የፍጥጫ እንግዳ

 አመሰግናለሁ

 የቀለም ቀንድ፡- ታህሳስ 15-
17/2003 ዓ.ም በተካሄደው የመኢአድ 
ጠቅላላ ጉባኤ የተወሰኑ አባላት እናንተን 
ጨምሮ መታገዳችሁና ተያይዞም በአራዳ 
ምድብ ችሎት 3ኛ ፍ/ብሄር ክስ መመስረቱ 
ይታወቃል።ምክንያቱ ምን ነበር?

ዶ/ር ታዲዎስ እና አቶ ማሙሸት፡
- ከታህሳስ 15-17/2003 ዓ.ም 
በአይቤክስ ሆቴል በተደረገው የጠቅላላ 
ጉባኤ የአመራር ምርጫ ከተደረገ በኃላ 
የስራ ድልድል ተደርጎ ታህሳስ 18 
ወደ ቢሮ ስንሄድ ከክ/ሀገር የመጡ 
አባሎቻችን በአበልና ትራንስፖርት 
ጉዳይ ሲጨቃጨቁ ደረስን።ገንዘብ 
ወጪ ሆኖ እንዲሰጣቸው ወስነን ሄድን 
በዚህ ምክንያት በማግስቱ ታግዳችኋል 
የሚል ደብዳቤ መጣና በራችን ላይ 
ተለጠፈ።እኛም ም/ቦርድ ሄደን ማህተሙ 
ያለው ጽ/ቤት ሁኖ ሳለ ደብዳቤው ላይ 
ያለው አዲስ ማህተም እንዴት ሊሆን 
ቻለ? ብለን ስንጠይቅ ማህተሙን 
እስከሚጣራ ድረስ እንዳትጠቀሙ የሚል 
ደብዳቤ ም/ቦርድ ጻፈ።መጨረሻም ተከሰን 
ፒያሳ ፖሊስ ጣቢያ ሄደን ተጠየቅን 
ክስም ተመሰረተ።ክሱን የመሰረተው አቶ 
ሀይሉ ሻውል ነበር።ቀርበን ስንከራከር 

በም/ቦርድ አሰራር አዋጅ መሰረት 
አንመራም የሚል ሲኖር ብቻ ነው ወደ 
ፍ/ቤት የሚሄደው ክሱ አግባብ አይደለም 
ብሎ ፍ/ቤቱ ወሰነ፡፡

የቀለም ቀንድ፡- ከመኢአድ ስራ 
አስፈጻሚ አመራሮች እንደሚሰማው 
የዲስፕሊን ቅጣት ተወስዶባቸው፤ በፍ/ቤት 
ተሸንፈው 400 ብር ከፍለው ነው ፋይላቸው 
የተዘጋው ይባላል፡፡እውነት ነውን?

ዶ/ር ታዲዎስ እና ማሙሸት፡- 400 
ብር ተቀጡ የሚሉት ፋይሉ ከአራዳ ፍ/
ቤት ወደ ልደታ ከፍተኛ ፍ/ቤት ስለሄደ 
ለዳኝነት የተከፈለ  ነው፡፡

ይሄን የሚሉ ሰዎች ድርጅቱ ውስጥ 
ያልነበሩ ናቸው፡፡ፓርቲው ባዶ ሲሆን 
በአቶ ሀይሉ ከየቦታው የተሰበሰቡ ናቸው፡
፡እኛን ፍ/ቤቱ መታገድ የለባቸውም ወደ 
ቢሮ ይመለሱ ብሎ ነው የወሰነው ፡፡

አበባው ታህሳስ 15-17/2003 ዓ.ም 
ጠቅላላ ጉባኤው ሲካሄድ አታስፈልግም 
ተብሎ  በአቶ ሀይሉ ሻውል ከስብሰባ 
የተባረረ ሰው ነው።እነሱ ታግደዋል 
ብለው የሚያውጁት ሀምሌ 30/2003 
ዓ.ም የጠቅላላ ጉባኤ ስብሰባ አድርገናል 
ብለው ቃለ-ጉባኤ ሰርተው ለምርጫ ቦርድ 
ሲልኩ ያልተሟላ በመሆኑ ተቀባይነት  

ከመኢአድ የቀድሞ ም/ፕ/ት የሰሜን እና የደቡብ ቀጠና ሃለፊ ከዶ/ር ታድዎስ ቦጋለ እና 
የድርጅቱ ዋና ጸሀፊ ማሙሸት አማረ ጋር የመኢአድ እና የአንድነት ፓርቲዎች የቅድመ-

ውህደት ስምምነትን በተመለከት የተደረገ ቃለ-ምልልስ

መኢአድ በቆረጣ ተሽጧል 

ባለማግኘቱ እንደገና ጠ/ጉበኤ አንድጠሩ 
ታዘው ነበር  ፡፡የአራዳ ፍ/ቤት ወደ 
ቢሮ ይመለሱና ጠቅላላ ጉባኤ ተጠርቶ 
በውይይት ይፈታ ብሎ ነው የወሰነው።

የቀለም ቀንድ፡- መኢአድ ባለፈው 
ሰኔ 1/2006 ዓ.ም ከአንድነት ፓርቲ 
ጋር ውህደት ለመፈጸም የቅድመ ውህደት 
ፊርማ ማድረጉ ይታወቃል።በዚህ ጉዳይ ምን 
አስተያየት አላችሁ?

ዶ/ር ታዲዎስ እና አቶ ማሙሸት 
፡- መኢአድ ሀገር ለመምራት ትልቅ 
ሀላፊነት የተጣለበት፣ ለህዝብ ነፃነት 
ያመጣል የተባለ ፓርቲ ነው።መዋሀድ 
ጠቃሚ ነው ውህደትን አንጠላም።ግን 
ስትዋሀድ ከማን ጋር  ነው የምትዋሀድ? 
ምን ይዘህ ነው የምትዋሀደው? የሚሉት 
ነገሮች ግልፅ መሆን አለባቸው።ይሄ 
ባልታወቀበት ሁኔታ  የሚደረግ 
ውህደት ተቀባይነት  የለውም፡ መታየት 
የሚገባቸው ብዙ ነገሮች አሉ፡፡

የእነ አቶ አበባው ውህደት 
የተደረገው በቆረጣ ነው።ድርጅቱ 
ውህደት አድርጎ ሳይሆን ተሸጧል 
ነ ው  የ ም ን ለ ው ። መ ኢ አ ድ ን 
ሸጠውታል።አንድነቶች አብረው 
ለመስራት አይደለም የፈለጉት 

መኢአድን አፍርሰው እነሱ እንደልባቸው 
ለመፈንጨት ነው፡፡ቅንጅትን አፍርሰው 
አንድነትን ለመፍጠር የወጡ መሆናቸው 
ይታወቃል፡፡

መኢአድ እንዳይሰራ አንገቱን 
ሰጥቶ ቁጭ እንዲል ነው የተመቻቸለት 
እኛ ቅድመ ውህደትም ውህደትም 
አንለውም።

የቀለም ቀነድ፡- ይህንን ውህደት 
ለመመስረት በርካታ ውጣ-ውረድና ድርድር 
የተደረገ ቢሆንም አሁን የቅድመ ውህደቱ 
ፊርማ ተፈርሟል።ይህ ውህደት  ሁሉንም 
የመኢአድ አባላት ፍላጎት አካቶ የያዘ 
ውህደት ነው ብላችሁ ታስባላችሁ?

ዶ/ር ታዲዎስ እና አቶ ማሙሸት፡
- ውህደት ተደርጓል ተብሎ ጋዜጣ ላይ 
ወጥቶ የተመለከተ አባል ከአራቱም 
አቅጣጫ ደውለው ሀዘናቸውን 
ገልጸውልናል።አባሉና ደጋፊው 
ውህደቱን አልተቀበሉትም።

መኢአድ ለ22 ዓመት የከፈለውን 
መስዋዕትነት እያንዳንዱ የመኢአድ አባል 
ያውቀዋል።ህዝብን ሰብስበህ አነጋግረህ 
ፈቃዱን ጠይቀህ ነው ውህደት ማድረግ 
ያለብህ፤ ይሄ በድብቅ ነው የተደረገው፤ 

የመኢአድ ትክክለኛ አባሎች በፍጹም 
አንቀበለውም፡፡

የቀለም ቀንድ፡- በመጨረሻም መልዕክት 
ካላችሁ 

ዶ/ር ታዲዎስ እና አቶ ማሙሸት፡
- ሰሞኑን እየተደረገ ያለው የጥቂት 
መኢአድና አንድነት ሰዎች የውህደት 
ሂደት የመኢአድን የላዕላይ ም/ቤት 
አባላትና የጠቅላላ ጉባኤ አባላትን 
ውሳኔ ያላገኘ በመሆኑ ሻጪዎቹም 
ሆነ ገዥዎች በአስቸኳይ ከድርጊታቸው 
ታቅበው የአባላቱን ውሳኔ እንዲያከብሩ 
ህጋዊ ሰውነት የሌላቸው አበባው መሀሪና 
መሰሎቹ ህግን እየረገጡ ህጋዊነቱን 
ለማግኘት እየተፍጨረጨሩ በመሆኑ 
አባላቱ የቅርብ ክትትል እንዲያደርጉና 
ሁኔታውን እንዲያስቆሙ እንዲሁም 
መኢአድን ወደ ነበረበት ለመመለስ 
በምናደርገው የላዕላይ ም/ቤት እና 
የጠቅላላ ጉባኤ ጥሪ እንቅስቃሴ ላይ 
ማንኛውም የመኢአድ አባልና ደጋፊዎች 
አብረውን እንዲሰሩ በዚህ አጋጣሚ 
ጥሪያችንን እናስተላልፋለን፡፡

አቶ ማሙሸት አማረ

ደ/ር ታዲዮስ ቦጋለ

ህገ-መንግስታችን ከጸደቀ 20 
ዓመታት ሊሞሉት ወራቶች ብቻ 
ቀርተውታል፡፡ብሄር፣ብሄረሰቦችና ህዝቦች 
ሉዓላዊ የስልጣን ባልተቤት መሆናቸው 
በህገ-መንግስቱ ከታወቀ ስራ ላይ ከዋለም 
ሁለት ዓስርት ዓመታት ሊሞላ ነው፡፡
በነዚህ ጊዜያትም ቢሆን በህገ-መንግስቱ 
የተደነገጉ ነገር ግን ሙሉ በሙሉ 
ለመተግበር አቀበት የሆኑብን ብዙ 
ጉዳዮች አሉ።ግንቦት 20ን 23 ጊዜያት 
አከበርን።ብሄር፣ብሄረሰቦች፣ሁሉም 
የኢትዮጵያ ልጆች እያልን መዘመር 
ከጀመርን ጥቂት ጊዜያት አይደለም 
ያለፉት፤ያላለፉ ብዙ ችግሮች አሉብን 
እንጂ! ከነዚህ መካከል አንዱ የመከላከያ 
ሰራዊቱ ውክልናና ስብጥር ነው፡፡

ብ ሄ ር ፣ብሄ ረ ሰብ ና  ህዝ ቦች 
በየትኛውም እርከን ውሰጥ ባሉ 
መንግሰታዊ መዋቅሮች ሚዛናዊ በሆነ 
መልኩ የመወከል መብት እንዳላቸው 
ተገልጾአል፡፡ህገ-መንግስቱ ትኩረት 
ከሰጠባቸው መንግስታዊ መዋቅሮች 
ውስጥ አንዱ መከላከያ ሰራዊቱ ነው፡፡ይህ 
87 ላይ በዝርዝር ተቀምጧል።የመከላከያ 
ሰራዊቱ የብሄር፣ብሄረሰቦችና ህዝቦችን 
ስብጥር ከግምት ያስገባ መሆን አለበት።

በየትም ሀገር መከላከያ ሰራዊቱ 
የሀገሪቱ ህዝቦች ስሜትና ፍላጎት ነጸብራቅ 
መሆን አለበት፡፡የተለያዬ የህብረተሰብ 
ስብጥር ካለም የዚያው መገለጫ ሊሆን 
ይገባዋል።ብዙ ብሄሮች፣ብሄረሰቦችና 
ህዝቦች ፣አካባቢ፣እንድሁም ሃይማኖቶች 
ካሉም እነዚህን ልዩነቶች ከግምት 
ማስገባት አለበት፡፡ምክንያቱ ብዙም 
ኅቡዕ/ደብቅ አይደልም።ማንም ስልጣን/
ሃይል አለኝ የሚል የፖለቲካ ቡድን 
ባለነፍጡን የመከላከያ ሰራዊት በእጁ 
ሳያደርግ ወይንም በበቂ ሁኔታ የሰለጠነና 
የታጠቀ ወታደር ከሌለው ዋጋ የለውም፡
፡ቁምነገሩ ያለው ነፍጥና ብር (Sword 
and Purse) ጋር ነውና!

መከላከያ ሰራዊቱ ወደአንድ ወገን 
ወይንም ቡድን እንዲያጋድል ወይንም 
ወገንተኛ እንዲሆን ተደርጎ ከተዋቀረ 
ቀን ያበደ ለታ(ክፉ ቀን ሲመጣ) ያው 
ወደወገኑ ማዘንበሉ አይቀሬ ነው።

 ከተራ ወታደር እስከ 

ከፍተኛ ወታደራዊ መኮንኖችና  
ካውንስሉ(ጉባኤው) ድረስ ስብጥሩ 
ተመጣጣኝ መሆን አለበት።በእርግጥ 
እዚህ ላይ ሚዛናዊ ውክልና መኖሩ 
ወይንም የተወሰኑ መኮንኖች ከብዙ 
የህብረተሰብ ክፍሎች መወከላቸው 
ብቻውን ዋጋ የለውም፡፡ነገር ግን ከፍተኛ 
አስተዋጽኦ አለው፡፡

በተጨማሪ መከላከያ ሰራዊቱ 
ከፖለቲካዊ ወገንተኛነት ነጻ መሆን 
አለበት፡፡የመንግስት ስልጣን ተቆናጣጭ 
የፖለቲካ ድርጅቶች ቢቀያየሩም ሰራዊቱ 
ግን እንዳለ መቀጠል አለበት፡፡በመሆኑም 
ወታደራዊ ተቋማቶቹ ነጻ ሆነው ለህገ-
መንግስቱ ብቻ ታማኝ ሆነው መቀጠል 
አለባቸው።ለዚህም ነው በህገ-መንግስቱ 
የመከላከያ ሚኒስተሩ ሲቪል እንዲሆን 
የተደነገገው፡፡ፖለቲካዊ ክንዋኔዎችን 
በሚንስተሩ በኩል ይፈጸማሉ።ወታደራዊ 
ስራዎችን ግን የኢታማዦር ሹሙ 
ናቸው።የመከላከያ ሰራዊት አባላትም 
የፖለቲካ ፓርቲ አባላት መሆን 
አይችሉም፡፡የህገ-መንገስቱ ቃለ-ጉባኤም 
ስለጉዳዩ ሲያትት መከላከያ ሰራዊቱ 
እንደተቋም የፖለቲካ ድርጅትን መደገፍ 
ሳይሆን ህገ-መንግሰታዊ ስርዓቱን 
ብቻ ማስጠበቅና ማክበር እንዳለበት 
ያብራራል፡፡

ወደፖለቲካው ውስጥ መግባት ህገ-
መንግስቱ ቢከለክልም አቶ ስዬ አብርሃ 
ግን በ1993 ዓ.ም.  በተከሰተው የህወሃት 
ውስጣዊ ክፍፍል ወቅት ግን የነመለስ 
ዜናዊ ቡዲን ግን ህገ-መንግስታዊ 
ድንጋጌውን ወደጎን በመተው የተወሰኑ 
መኮንኖችን የመቀሌው ስብሰባ ላይ 
እንዲቀላቀሉ አድርገዋል በማለት 
ይከሳሉ፡፡የእነ ሌ/ጀነራል ፃድቃን ገ/
ትንሳኤ ከኃላፊነታቸው የመነሳታቸው 
ምክንያት ገለልተኛ መሆናቸው ነው 
ይላሉ፡፡የመከላከያ ሰራዊቱን ገለልተኛ 
የመሆኑን ምክንያት ሲገልጹ “ሠራዊት 
አንዴ ፖለቲካ ጨዋታ ውስጥ ከገባ 
መሪዎች  በመረጡለት የጨዋታ 
ዓይነት ብቻ ሳይወሰን ይበጀኛል ያለውን 
የፖለቲካ ጨዋታ መጫወቱ አይቀርም 
“ ይላሉ አቶ ስዬ አብርሃ።ከምርጫ 
1997 በኋላ ስንት ጀነራሎች  በእንዲህ 

ዓይነት ጨዋታ እንደኮበለሉና እንደተገፉ 
የመከላከያ ሚኒስቴር መዝገብ ይወቀው 
ይላሉ። ተስፋየ ገብረ-አብም “የደራሲው 
ማስታወሻ” በሚለው መጽሃፉ ስለዚሁ 
ምርጫና የወታደሩ ወደፖለቲካው 
ውስጥ መግባት የአግኣዚ ልዩ የኮማንዶ 
ኃይል አመራር የነበረውን ኮሌኔል አለበል 
አማረን አነጋግሬ ተረከልኝ በማለት 
የጻፈው ይህንኑ ይበልጥ የሚያረጋግጥ 
ነው።በተለይም ዝግጅቱ ምርጫው 
ከመከናወኑ በፊት መሆኑና አብዝሃኛዎቹ 
የአግኣዚ አመራር አባላት ከአንድ ብሄር 
እንደነበሩ ገልጾኣል። በእርግጥ ሰራዊቱ 
ከፖለቲካ ፓርቲ ወገንተኝነት ነጻ የመሆን 
ቁመና ላይ እንዳልደረሰ አቶ በረከት 
ስምዖንም ምርጫ 1997ን ተከትሎ 
ስለተከሰተው ቀውስ እነ ዶ/ር ብርሃኑ 
ነጋን መክረውበት ከነበረው ዐረፍተ-
ነገሮቻቸው መረዳት አያዳግትም፡፡

“ አ ጉ ል  ድ ፍ ረ ት 
ሲሰማቸውም(ቅንጅቶችን ለማለት 
ነው) ሠራዊቱ በመንግስት ላይ ክንዱን 
እንዲያነሳ እስከመጋበዝ ይደርሳሉ፡፡
በተገናኘን ቁጥር ህገ መንግስቱ ሠራዊቱን 
በውስጣዊ ፖለቲካ እንዳይገባ የከለከለ 
መሆኑን እያስታወስን ከዚህ ድርጊታቸው 
እንዲቆጠቡ ብንጠይቅም ልቦናቸው 
አልከፈት እንዳለ ነበር።አንዳንዴ በቀላሉ 
ይገባቸው እንደሆን ብልን ሠራዊቱ 
በአንድ ወቅት የኢህአዴግ መንትያ 
ፍጥረት እንደነበርና ክፉ ነገር ከመጣ 
አሰላለፉ ከማን ወገን እንደሚሆን 
የሚገነዘብ መሆኑን ብንነግራቸውም 
ከልባቸው አልጣፍ ብሏል፡፡” 

ከዚህ የምንረዳው አንዱ መልዕክት 
የኢህአዴግን ህልውና የሚነቀንቅ ክፉ 
ነገር ቢከሰት ሰራዊቱ ከፓርቲው መንትያ 
ፍጥረትነት ገና አለመላቀቁንና አሰላለፉም 
ግልጽ እንደሆነ ነው።“ወልድ ለስጋው 
አደላ” አይደል የሚባለውስ! ለዚህ ነው 
ከላይ ሚዛናዊ ስብጥሩ ብቻውን በቂ 
አይደለም።

ከነዚህ ሁሉ የበለጠ ደግሞ አጠቃላይ 
ዲሞክራሲያዊ ስርዓቱ መዳበር ወሳኝ 
ነው፡፡

ይሁን እንጂ ህገ-መንግስቱ 
እሰከጸደቀበት እስከ 1987 ዓ.ም. 

ድረስ በህወሃት፣በብአዴን(ኢህዴን) 
እና በወታደሩ መካከል ልዩነት 
አልነበረም፡፡በትጥቅ ትግሉ ወቅት 
ሁሉም የህወሃት፣ኢህዴንና ሌሎችም 
ድርጂቶች አባላት ወታደርም ጭምር 
ሆነው ያገለግሉ ነበር።ሲቪልና 
ወታደር የሚባል ልዩነት አልነበረም፡፡
በአቋም ደረጃ በጀኔራል ሳሞራ የኑስና 
በመለስ ዜናዊ ወይንም ስዩም መስፍን 
መካከል ልዩነት አልነበረም። ህገ-
መንግስቱ ሲጸድቅ ግን አባላቱ ከሁለት  
አንዱን መርጠዋል፡፡በመሆኑም ነባር 
የህወሃት ወይንም የኢህዴን አባለት 
አሁን ከፍተኛ ወታደራዊ መኮንኖች 
በመሆን በሰራዊቱ ውስጥ አሉ።እነዚህ 
ነባር አባላት ኢህአዴግን አይወግኑም 
ማለት ዘበት ነው።የሰው ባህሪም 
አይደለም።በርሃ ለበርሃ ብጣሽ ጨርቅ 
ለብሰው ኮዳ ተንተርስው ተዋግተው 
የመጡለትን ስርዓት አትወግኑ ማለት 
የሚቻል አይመስልም፡፡መከላከያ ሰራዊቱ 
ከእንደዚህ አይነቱ ወገንተኝነት ነጻ 
ለመሆን ትውልድ ማለፍ አለበት፡፡

መከላከያ ሰራዊቱ ህገ-መንግስታዊ 
ስርዓቱን ማስጠበቅ፣በዋናነትም ሀገርን 
ከውጭ ወራሪና ጠላት መጠበቅ ይገባዋል፡
፡ነገር ግን በአስቸኳይ ጊዜ አዋጅ ካልሆነ 
በስተቀር ለዚያውም በፖሊስ አመራር 
ስር ወይንም አብሮ በመቀላቀል ከፖሊስና 
ከደህንነት ሰራተኞች አቅም በላይ የሆነ 
ችግርና ህገ-መንግስታዊ ስርዓቱን አደጋ 
ላይ የሚጥል ሁኔታ ሲከሰት ነው 
በውስጥ ጉዳይ መሳተፍ የሚችለው፡
፡በዲሞክራሲያዊና በፖለቲካዊ ስልት 
ሊፈቱ በሚችሉና በሚገባቸው ውስጣዊ 
ጉዳዮች ከመግባት መቆጠብ አለበት፡፡
ተአማኒነቱ ለሀገሪቱ ለጅምላነቷ እንጂ 
ለአንድ ቡዲን መሆን የለበትም፡፡የሀገር 
አገልጋይ እንጂ የፓርቲ ሎሌ መሆንም 
የለበትም፡፡በፖለቲካዊ አስተሳሰብ ከገዥ 
ፓርቲም ይሁን ሌላ ቡድን የተለየ አቋም 
ያለውን ማጥቃት የመከላከያ ሰራዊት 
ባህሪ አይደልም፡፡

የመከላከያ ሰራዊት ዋና ተግባሩ 
የውጭ ወራሪን መመከት እንጂ የውስጥ 
ፓለቲካ ውስጥ መግባት እንዳልሆነ 
አይተናል፡፡የውስጥ ጉዳይ ላይ መግባት 

ክፍፍል መፍጠሩ አይቀሬ ነው፡፡ይህ 
ደግሞ የብሄር ወይንም የሃይማኖት 
ጦርነት ሊያስከትል ይችላል፡፡እንኳንስ 
ጣልቃ ገብቶ ይቅርና ህገ-መንግስታዊ 
ስርዓቱን ለማስከበር በሚደረግ ጥረት 
ደቡብ ሱዳን(በሳልቫኪር ማያርዲትና 
በሪክ ማቻር መካከል በተነሳው ብጥብጥ 
ምክንያት) ውስጥ ወታደሩ ጎራ በመለየት 
ስንት ንጹሃን ዜጎች ህይወታቸውን 
ማጣታቸው ሃቅ ነው፡፡በአንጻሩ በግብጽ 
የሆስኒ ሙባረክ አስተዳደር ከተወገደ ጊዜ 
ጀምሮ የመከላከያ ሰራዊቱ ያለምንም 
መከፋፈል የሀገሪቱን አንድነት በመጠበቅ 
ያሳየው ብቃት በጥሩ  የሚታይ ነው፡፡

ስለመከላከያ ሰራዊቱ ስንወያይ ሁለት 
ጉዳዮችን ማየት ግድ ይላል፡፡አንዱ 
ትጥቅን የተመለከተ ነው።እንግሊዞች 
ህንድን በቅኝ ግዛት ሲይዙ ካደረጓቸው 
እጅግ መጥፎ ተግበራት አንዱ ህንዳውያን 
ትጥቅ(የጦር መሳሪያ) እንዲፈቱ 
ማድረግ ነው፡፡ይህንን በተመለከተ 
ማህተመ ጋንዲ እንግሊዞች ህንዶች ላይ 
ላደረሱት ግፍና በደል መንደርደሪያው 
የጦር መሳሪያ ማስፈታታቸው 
እንደሆነ ገልጸዋል።አምባገነን መሪዎች 
ለአገዛዛቸው ምቾት ሲሉ ህዝቡን ትጥቅ 
ያስፈታሉ።የትኛውም የፀጥታ አስከባሪ 
ኃይል እንዳሻው የሰብዓዊ መብት ሊጥስ 
አይችልምም፡፡በመሆኑም በሀገራችንም 
አንዳንድ ብሄር፣ብሄረሰቦችና ህዝቦች 
የጦር መሳሪያ እንዲፈቱ ሳይደረግ 
ሌሎችን ማስፈታት እንደቡድን 
የዋስትና መሳሳት ስሜት ይፈጥራል፡፡
በተለይም የጦር መሳሪያን በተመለከተ 
ህግ የማውጣት ስልጣን የተሰጠው 
የፌደራል መንግሰቱ (ህገ-መንግስቱ 
አንቀጽ 55(2)(ሰ)) መሆኑ ሲታይ 
ለአንዱ እናት ለሌላው የእንጀራ እናት 
መሆንን ያመጣል።

ሁለተኛው ነጥብ ህገ-መንግስቱ ልክ 
እንደመከላከያ ሰራዊቱ ሁሉ በፌደራል 
መንግሰት ስር የሚተዳደሩ ሌሎች 
የጸጥታና የደህንነት ሰራተኞች ተዋጽኦን 
በተመለከተ ምንም ሳይል ዳተኛ ሆኖ 
ማለፉም አግባብ አይመስልም፡፡

የኢትዩጵያ ወታደራዊ ሚዛናዊ ውክልና በሃያኛው የህገ-
መንግስት ልደት ዋዜማ!ውብሸት ሙላት

ወደ ገጽ 14 ዞሯል

የፍጥጫ እንግዳ

ግሎባላይዜሽን ሁለት የማይተያዩ 
መልኮች አሉት ወይም ነበሩት፤ 
ምስራቅና ምዕራብ።አሜሪካ - መራሽ 
ምዕራባውያን ለግሎባላይዜሽን 
የሚሰጡት ፍቺ እንደዚህ ነው፡ 
የጠባብነትና መንደርተኝነት ምንጭ 
የሆኑ መነሻቸው የካርታ ፖለቲካ 
(ጅኦፖለቲክስ) የሆነ የመንደር 
አስተሳሰቦችን ድባቅ በመምታት 
አለማቀፋዊ የኤኮኖሚ ማህበረሰብ 
መፍጠር።በአንፃሩ ግሎባላይዜሽን 
ከራሽያ ወዲህ ላሉ ምስራቃውያን 
በአዳጊና ድሃ አገሮች ላይ የታወጀ ክፍል 
ሁለት የቅኝ ግዛት ሴራ ነው።ሶስተኛ 
የመሃል ሰፋሪዎች ትርጓሜም አለ፤ 
ግሎባላይዜሽን ይጠቅማልም ይጎዳልም 
የሚል።ሆኖም ግሎባላይዜሽን የመሆን 
ወይም ያለመሆን ጉዳይ መሆኑ ስለታዬና 
ይህም በአለም የፖለቲካ ኤኮኖሚ መልክ 
ላይ ለውጥ ስላመጣ ‹ወይ ይዘንባል ወይ 
አይዘንብም› የመሰለ የአራዳ አነጋገር 
ለጊዜው ተቀባይነት የለውም።አሁን 
አለም ከምትገኝበት ሁኔታ በመነሳት 
ወይ የምስራቁ አሊያም የምዕራቡ 
አለም ግሎባላይዜሽናዊ አስተሳሰብ 
እንደሚያሸንፍ ጥርጥር የለውም።ከዚህ 
አኳያ ይህ ፅሁፍ የአንዳንድ ሞያተኞችን 
አንዳንድ ጥቅሶች ጠቅሶ የትኛው 
አስተሳሰብ እያሸነፈ እንደሆን ፍርድ 
ይሰጣል - ፍርድ ከሰጠ አይቀር ደግሞ 
እግረ መንገዱን የህግ የበላይነትን 
ለአስተማሪዎቹ የማስተማር የሞራል 
ግዴታ አለበት (ምንም እንኳ የዕውቀት 
መጠናችን የሚጠይቀን እንድንማር 
ቢሆንም ቅሉ፤ ምን ታደርጉታላችሁ 
አስተማሪ ጠፋና እነሆ እናስተምር 
ይዘናል።ከት ከት)

ቶም ፍሬድማን የተሰኙ ፀሃፊ 
በግሎባላይዜሽን  ፅንሰ -ሃሳብና 
ተግባራዊነቱ ዙሪያ ‹አለም ጠፍጣፋ ናት 
(The World Is Flat)› የሚል መፅሐፍ 
ፅፈው ነበር።ከ1980ዎቹ አንስቶ 
የኤኮኖሚ ቀውሱ እስከተከሰተበት እስከ 
2008 ዓ.ም. ድረስ የቶም ፍሬድማንን 
አለም ጠፍጣፋነት የተጠራጠረ 
ማንም አልነበረም።ከ6 ዓመት በፊት 
አለምን የመታው ‹የኢኮኖሚ አውሎ 
ነፋስ› ግን አለም ጠፍጣፋ ካለመሆኗ 
በተጨማሪ በአልጀዚራ እንዳየናቸው 
የደማስቆ ግድግዳዎች ስንጥቅ የበዛባት 
መሆኗን አጋለጠ።ግሎባላይዜሽንን 
እመራለሁ ትል የነበረች አሜሪካ እስከ 
1.1 ኪሎሜትር ርዝመት ባላቸው 
የወልስትሬት ግድግዳዎች ውስጥ 
የመሸጉ የፋይናንስ ገበያ ማዕከላት 
ውልቃት ሲሰማቸው በደንብ ታወቃት፤ 
አለም ላይ የበተነችው የገበያ ኤኮኖሚ 
እና ኢንቨስትመንት እየተዳከመ 
መምጣቱንም ተረዳች።አሜሪካ ድንገት 
ቢያጥዳት ምርኩዟን ተቀብሎ አለምን 
በፖለቲካውም በኤኮኖሚውም በሃያልነት 
ያሽከረክራል ሲባል የተተነበየለት 
የአውሮፓ ህብረትም የኤኮኖሚ ቀውሱ 
ወገቡን እንደሰበረው አመነ።እንደ 
አርጀንቲና ያሉ ሃገራት ደግሞ በድንጋጤ 
ታላላቅ የኤኮኖሚ ተቋሞቻቸውን ከግል 
ይዞታነት ወደ መንግስት ይዞታነት 
በመቀየር ኮሚዩኒዝምን እያሙ 
ኮሚዩኒስት ለመሆኑ ሞከሩ።እጅግ 
በርካታ ሃገራት በየፊናቸው ከአደገኛው 
የኤኮኖሚ አውሎ ነፋስ ራሳቸውን 
ለመከላከል ዳር ድንበራቸውን በፖሊሲ 
አጠሩ፤ በተለይ ደግሞ ከውጭ የሚገቡ 
የማኑፋክቸሪንግ ምርቶች ላይ የቀረጥ 
ጭማሪ በማድረግ ዶላር ለመቆጠብና 
የአገር ውስጥ ኢንዱስትሪዎችን 
በማበረታታት በማንኛውም የኢንዱስትሪ 
ውጤቶች ራስን በመቻል ጥገኝነትን 
ለማስወገድ መሞከር ፋሽን ሆነ፤ እዚ 
ላይ ቱርክና ብራዚል ጥሩ ምሳሌዎች 
ናቸው።ይህንን የኤኮኖሚ ዳር ድንበር 
ለማስጠበቅ የተደረገውን ሩጫ በሃዘን 
የተመለከቱት ባለፈው መስከረም 
ስልጣናቸውን የለቀቁት የአለም ንግድ 
ድርጅት (WTO) ፕሬዚዳንት ፓስካል 
ላሚ ‹በ1930ዎቹ አመታት ውስጥ 
የምገኝ መሰለኝ!› ሲሉ ራሳቸውን 
ነቅንቀው ተናገሩ።

በዚህ መሃል ፓጋንጅ ጌማዋት የተሰኙ 
የአንድ የቢዝነስ ስኩል መምህር ‹world 
3.0› የሚል መፅሐፍ ፃፉ።መፅሐፉን 
የፃፉት ‹አለም ጠፍጣፋ ናት› የሚለውን 
የቶም ፍሬድማን ችኩል ድምዳሜ 
ለመተቼተ ጭምር ነው።እንግዲህ 
አለም በግሎባላይዜሽን አስተሳሰብ፤ 
በቴክኖሎጂና በንግድ እየተሳሰረች ነው 

ሲባል ጥቂት መለኪያዎቸን ማስቀመጥ 
ተገቢ ነው።የቶም ፍሬድማን ‹አለም 
ጠፍጣፋ ናት› ወይም አንድ አይነት 
የኢኮኖሚ ማህበረሰብ እየተፈጠረ ነው 
የሚለው በቁጥር ያልተደገፈ በአሜሪካዊ 
ወኔ ብቻ የተፃፈ መሆኑን ጌማዋት 
ይተቹታል።የጌማዋት መፅሃፍ ደግሞ 
ከአርዕስቱ ጀምሮ ቁጥር በቁጥር ነው፤ 
ሁለቱን ፀሐፍት በአንድ ጉዳይ ላይ 
ተቃራኒ ነገር እንዲፅፉ ያደረጋቸው የጊዜ 
ነገር ነው።የፍሬድማን መፅሐፍ ከኢኮኖሚ 
ቀውሱ አስቀድሞ የተፃፈ በመሆኑ 
እንዳልተሳካ ትንቢት ሊቆጠር ይችላል፤ 
የጌማዋት ስራ ደግሞ ክስተትን መሰረት 
አድርጎ የተሰራ ከመሆኑ አንፃር አስደናቂ 
አይሆንም።ቁምነገሩ አለም እየተገናኘች 
ሳይሆን እየተለያዬች መሆኑን ማወቅ 
መቻላችን ነው።ለምሳሌ ከአለም የኤኮኖሚ 
ገበያ ውስጥ የኤክስፖርት ገበያው ሲሰላ 
ከ20% በታች ነው።አለማቀፋዊ አገር 
አቋራጭ ኢንቨስትመንት (Foreign 
Direct Investment) 10% እንኳን 
አይሞላም።አለም አቀፍ የስልክ ጥሪዎች 
ከ2% በታች ናቸው።90% የሚሆኑ 
የአለም ህዝቦች እትብታቸው በተቀበረበት 
አገር ወይም በተወለዱበት አገር ኖረው 
እዛው ሞተው ይቀበራሉ።

እንግዲህ አለም አንድ መንደር 
እየሆነች አይደለም ካልን በምክንያትነት 
ሶ ስት  መሰ ረታዊ  ነ ገ ሮች ን 
እንጥቀስ።የመጀመሪያው የሃይል 
ዋጋ (energy cost) በከፍተኛ ደረጃ 
መጨመር የውጭ ንግድ እንቅስቃሴን 
በከፍተኛ ሁኔታ መቀነሱ ነው፤ 
ሁለተኛ የካርታ ፖለቲካ (geopolitics) 
የወቅቱ ፖለቲካ ፋሽን በመሆኑ 
ማንኛውም የንግድና ኢንቨስትመንት 
እንቅስቃሴ በፖለቲካዊ አደጋ ወይም 
ስጋት (political risk) መወጠሩ ነው፤ 
ሶስተኛው ከፈጣን የምርት ቴክኖሎጂ 
ለውጥ (technological shift) ጋር 
ተያይዞ የሚመጣው የተጠቃሚዎች 
ባህሪ (consumer behavior የሚባለው) 
መለዋወጥ ከአገር ወጥቶ በኢንቨስትመንት 
መሰማራትን አስተማማኝ ሊያደርገው 
አለመቻሉ ነው፤ ለምሳሌ እንደ 
ኖኪያ ያሉ የኤሌክትሮኒክስ ምርቶች 
ተወዳጅነታቸውን አጣጥመው ሳይጨርሱ 
የ‹ስማርት ፎን› አብዮት ድንገት ከተፍ 
ብሎ ቦታቸውን ቀሟቸው።(አባቴ አንዲት 
ሮመር ሰዓት ለ30 ዓመታት አስሯል፤ 
ታናሽ እህቴ ግን IPhone በየ30 ቀኑ 
ትቀያይራለች።ጉድ አይደለም?)

እንግዲህ ከላይ የተጠቀሱት ዋና ዋና 
ምክንያቶች እና እነሱ የሚወልዷቸው 
ሌሎች ተያያዥ ችግሮች ተጨምረው 
በአለም ሃገራት የነበረውን የኤኮኖሚ 
ግንኙነት እያሻከሩ አለምን ሊከፋፍሉ 
በቅተዋል።ታዲያ በዚህ መሃል ማን 
አለቀ? ድሃ! ሃብታምማ ያጠራቀመውን 
እየበላ ክፉ ቀንን ያሳልፋል፡፡…….

እና ምን ይጠበስ?
በዚህ ክፉ ዘመን መጠበስ 

ያለበት አዲስ የፖለቲካ ርዕዮተአለም 
ነው።አሜሪካኖች እየጠበሱ/እያበሰሉ 
ያሉት አዲሱ የፖለቲካ-ኢኮኖሚ 
አስተሳሰብ ‹ግሎካላይዜሽን› የሚል ስም 
ወጥቶለታል። ግሎካላይዜሽንን ባለቤቶቹ 
በቅኔ ሲጠሩት ‹አይቶ መመለስ› ይሉታል፤ 
ግሎባላይዜሽንን አየነው - የሚያዋጣው 
ግን ራስን ማዬት ነው ማለታቸው ነው 
(ሎካላይዜሽን)።የአሜሪካ ባለአዕምሮዎች 
(think tanks) ዘመንኛው አዲስ ነጠላ 
ዜማ - ግሎካላይዜሽን -  የአራዳ ልጆችን 
አንድ አባባል ያስታውሰኛል - Think 
globally, Act locally!  

እጅግ የተራራቀ የኤኮኖሚ ደረጃ 
በተስፋፋባት አለም፤ ራሺያ የሶቪዬት 
ዛሯን ለመመለስ የካርታ ፖለቲካን 
እየተጫወተች በምትገኝበት ዘመን፤  
አፍቃሪ  - ሺአት - ኢራን - መራሽ 
የእስልምና አስተሳሰብ ከሌላው ተቀናቃኙ 
አፍቃሪ - ሱኒ - ሳውዲ - መራሽ 
እስልምና ጋር የሙስሊሙን አለም 
በበላይነት ለመቆጣጠር በሚፋጠጡበት 
ወቅት፤ ሽብርተኝነት አገር አቋራጭ 
ኢን ቨ ስትመንትን ና  የ ቱ ሪዝም 
ኢንዱስትሪውን ባዳከመበት ክፉ 
ጊዜ፤………በርግጥም ግሎባላይዜሽን 
ተግባራዊ ሊሆን የማይችል 
አስተሳሰብ መሆኑን መጠርጠር 
ነበረብን።የግሎባላይዜሽን ፈጣሪዎች 
ይህንን አስቀድመው ተረድተውት 
ኖሮ ከትግሉ ሜዳ ዞር ማለት ከጀመሩ 
በጣም ቆዩ።አሜሪካም በኤኮኖሚክስ 
ዲክሽነሪዋ ውስጥ አዲስ ቃል ጨምራለች 

- Localnomics የሚሰኝ። አሁን 
ጥያቄው ከአሜሪካ ‹ሎካልኖሚክስ ወይም 
ዲግሎባላይዜሽን› እኛ የምንማረው ነገር 
ምንድን ነው? የሚለው ነው፤ የዚህ 
ጥያቄ መልስ ‹ራስን ማዬት› የሚለው 
ይመስለኛል (ድምፃዊው ጋሽ ማህሙድስ 
ራስን አውቆ መኖር ጥሩ ነው፤ ታላቅ 
ችሎታ ነው ብሎ አልነበር ድሮ? 
……..ችግሩ ዘፈንን የምንጠቀምበት 
ለመደነስ ብቻ ሆነ እንጂ።…… አሜሪካ 
የኖረ አንድ ወዳጄ ምን አለኝ፤ ቱፓክ 
ከመሞቱ በፊት በራፕ ዘፈኖቹ ውስጥ 
ስለተካተቱ ግጥሞቹ ፖለቲካዊ፤ 
ማህበራዊና ኤኮኖሚያዊ መገለጫዎች 
በየዩኒቨርሲቲው እየዞረ ያስተምር 
ነበር።ãረ ነፍሱን ይማረው እቴ!)

ሚካኤል ፎርማን የተባሉ የአሜሪካ 
ንግድ ተቋም ባለሙያ በቅርቡ ዋሽንግተን 
ዲሲ ላይ በተካሄደ ቢዝነስ - ተኮር 
መድረክ ‹‹በውጭው አለም የሚገኙ 
የአሜሪካ ኢንቨስተመንቶችና የንግድ 
ተቋማት ወደ ሃገር የሚመለሱበት ጊዜ 
አሁን ነው›› አሉ።በቅርቡ <Boston 
Consulting Group> በተባለ አንድ 
ተቋም በተደረገ ጥናትም እስካሁን 
21% የሚሆኑ በሌሎች ሀገራት የሚገኙ 
አሜሪካዊ ተቋማት ፋብሪካዎቻቸውን 
ነቅለው አሊያም የንግድ ቤቶታቸውን 
ዘግተው ወደ ሃገራቸው ሲመለሱ 
54% የሚሆኑት ደግሞ ፈለኩን 
ይከተላሉ።ይገርማል! በቅርቡ ቅርንጫፉን 
በአዲስ አበባ የከፈተ አንድ እጅግ ዝነኛ 
የአሜሪካ ዩኒቨርሰቲ ተመልሶ መዘጋቱን 
ሰማሁ፤ 21 በመቶ ከሚሆኑት የአሜሪካ 
ተቋማት ውስጥ እንደሚገኝ ካልጠረጠርኩ 
መቼም ጅል ነኝ።ደግነቱ በአገራችን ብዙ 
የአሜሪካ ኢንቨስትመንቶች የሉም እንጅ 
ሰርተውልን ነበር እኮ።

በአንድ ወቅት የቀድሞው ጠቅላይ 
ሚኒስቴር መለስ ዜናዊ ‹‹ኤክስፖርት 
የሞት ሽረት ጉዳይ ነው›› የምትል 
ቃል ከአፋቸው ወጣች፤ ዛሬ አንድ 
ተራ የቀበሌ ካድሬ <ኤክስፖርት 
ምንድን ነው? እስኪ ተንትንልን> ቢባል 
‹ኤክስፖርት የሞት ሽረት ጉዳይ ነው› 
ብሎ እንደማይተነትነው አለማመን 
አይቻልም።ገዥዎቻችን በግሎባላይዜሽንና 
በግሎባላይዜሽኒስቶች አገር እየተፈጠረ 
ያለውን መሰረታዊ ጉዳይ የሰሙ 
አይመስለኝም፤ አልፈርድባቸውም - 
የ2007 ምርጫ ስለደረሰ ይሆናል፤ 
ምርጫ የማያስረሳው ነገር አለ አንዴ? 
ከምርጫ የባሰ ነገር ደግሞ የለም - 
ምርጫም ቢሆን!i!i!

ሱዳን በአቅሟ ‹ሎካላይዜሽን› ገብቷት 
ከውጭ አገር በሚገቡ የማኑፋክቸሪንግ 
ምርቶች ላይ በአንድ ጊዜ ከ40% 
በላይ የታክስ ጭማሪ በማድረግ በአገር 
ውስጥ የሚገኙ አነስተኛና መካከለኛ 
ኢንዱስትሪዎችን ለማበረታታት ጥረት 
በማድረግ ላይ ተጠምዳለች።ይሄ በቀጥታ 
ወደ ሱዳን የሚገቡ የኢንዱስትሪ 
ምርቶቻችን ገበያ ላይ ከባድ ተፅዕኖ 
ማምጣቱን ራሴን ምንጭ አድርጌ 
ለአንባቢያን ልናገር እችላለሁ። ተወደደም 
ተጠላ አሁን የአለም የዙረት አቅጣጫ 
ተቀይሯል፤ አብሮ መዞር ግዴታ 
ነው።(አለም በጨረቃ ዙሪያ መዞር ጀምራ 
ሳለ ኢትዮጵያ ‹የለም! እኔ እንደ ድሮው 
በፀሐይ ዙሪያ ነው የምዞረው› ካለች 
እናት አገራችን የሆነ ነገር ነክቶብናል 
ማለት ነው፡፡)

ከ16ኛው ክፍለ ዘመን የኢንዱስትሪ 
አብዮት በኋላ የማኑፋክቸሪንግ 
ኢንዱስትሪ ዘርፍ የአለምን ኤኮኖሚ 
የሚመራ ሃይል እየሆነ ነው፤ ስለዚህ 
የኢንዱስትሪ መንገድን ከመከተል 
የተሻለ አጣዳፊ ጉዳይ ሊኖረን 
አይችልም።ሆኖም የኢንዱስትሪውን 
ዘርፍ በተመለከተ መንግስት እየተከተለ 
ያለው መንገድ ‹የሸዋ ሰው ወረይሉ 
ከተህ ጠብቀኝ፤ ወስልተህ የቀረህ 
ግን አልሰማህም! ማሪያምን!› አይነት 
መሆኑ ችግር እየፈጠረ ነው።መደናቆር 
በዛ።የኢንዱስትሪ አብዮት በጉልበት 
የሚመጣ ይመስል መሪዎቻችን አገሪቱ 
ኢንዱስትሪ እንደሌላት ጠንቅቀው 
እያወቁ የኢንዱስትሪ ምርቶችን ወደ 
ውጭ በመላክ የውጭ ምንዛሬን ማምጣት 
አለብን እያሉ እኔ ላይ ይፎክራሉ።ይባስ 
ብሎም የሚያድጉት ጥቃቅን፤ 
አነስተኛና መካከለኛ ኢንዱስትሪዎች 
ተዘንግተው በጣት ከሚቆጠሩት 
ትላልቅ ተብዬዎቹ ላይ በተለይም አገር 
አቋራጭ ኢንቨስትመንቶች ላይ ሙጥኝ 
ተብሏል።በርግጥ ከውጭ የሚገቡ 

የኢንዱስትሪ ኢንቨስትመንቶች የውጭ 
ምንዛሬና ቴክኖሎጂ ስለሚያመጡ 
ጥራት ያላቸው የኢንቨስትመንት 
አይነቶች (quality investments) ብለን 
እናደንቃቸዋለን።ሆኖም እዚህ ላይ 
ኤኮኖሚስቶች የሚያስጠነቅቁት አንድ 
ነገር አለ።ባልተጠና የኤኮኖሚ እንቅስቃሴ 
ውስጥ የውጭ ምንዛሬ መሰብሰብም 
መሰረታዊ ችግር ይፈጥራል፤ በተለይ 
ግሽበትን በማምጣት።ቻይና በሃያ 
አመታት ውስጥ እጅግ ፈጣን ዕድገት 
እንድታመጣ ካስቻሏት ዘዴዎች አንዱ 
ከውጭ የሚገባ ኢንቨስትመንትን 
መከልከሏ ነው።ሁኔታው ወደ ሃገሪቱ 
የሚገባውን የውጭ ምንዛሬ በመመጠን 
ከአገሪቱ የምርት መጠን (Domestic 
Production) በተመጣጠነ መልኩ 
የቻይና ብሐራዊ ገንዘብ ጥንካሬውን 
እንደያዘ እንዲቀጥል አግዞታል።ከዚህ 
ጎን ለጎንም የ’MADE IN CHINA’ 
አብዮትን በመፍጠር የቻይና አነስተኛና 
መካከለኛ ኢንዱስትሪዎችን አቅም 
እንዲያድግ እጅግ አስደናቂ ስራ 
ተሰርቷል።እንግዲህ ድልድዮቻችን 
የሚሰሩልን ቻይናዎች እንደነገሩን ከሆነ 
የቻይና ኮሚዩኒስት ፓርቲ ዕድሜ ረዥም 
የሆነው በዚህ የተነሳ ነው።በነገራችን 
ላይ የኢንዱስትሪ አብዮት መካከለኛ ገቢ 
ያለው ማህበረሰብን በመፍጠር አንድ 
ገዥ መንግስት ከህብረተሰቡ ሊፈጠርበት 
የሚችለውን የፖለቲካ ጫና ለማስተንፈስ 
እጅግ ተመራጭ ዘዴ ነው፤ እኔ 
የኢህአዴግ ወዳጅ ብሆን ኖሮ ኢህአዴግን 
የምመክረው በስልጣን ለመቆዬት 
የሚያስችለው ብቸኛ መንገድ ለምርጫ 
ዘመቻ የሚያውለውን ሚሊዮንና ቢሊዮን 
ብር ኢንዱስትሪ በመክፈት እንዲያውለው 
ነው።የኤኮኖሚ ጥያቄው ያልተመለሰለት 
ህዝብ ድምፅ ሰጥቶ የመረጠውን 
መንግስት መልሶ በሃይል ሊያፈርሰው 
ይችላል።የማንኛውም ማህበረሰብ 
ቀዳሚ ጥያቄ የኤኮኖሚ ጥያቄ ነው፤ 
ለህብረተሰቡ የኤኮኖሚ ጥያቄ የመለሰ 
ፓርቲ ጠንካራ የፖለቲካ መሰረት 
ሊይዝ ይችላል።(ይሄ ነገር ኢህአዴግን 
የመከርኩ አስመስሎብኝ ተቃዋሚዎችን 
ቅር ያሰኝብኝ ይሆን እንዴ?...... ምን 
መሰላችሁ ተቃዋሚዎች! - ከኢህአዴግ 
ደግነቶች አንዱ የሰው ምክር ሰምቶ 
የማያውቅ መሆኑ ነው!)

በመጨረሻ
ብታምኑም ባታምኑም አለም 

ወደ አንድ መንደር ሳይሆን ወደ 
መን ደርተኝ ነት  እ የ ተ ለወጠች 
ነው።በዚህ ምክንያት እያንዳንዱ አገር 
የራሱን አጥር በማጥበቅ ስራ ላይ 
ተጠምዷል።እኛ ደግሞ የአገራችን ህዝብ 
ኑሮ በፍጥነት ለመለወጥ የኢንዱስትሪ 
አብዮትን ከማጧጧፍ የተሻለ አማራጭ 
የለንም።የኢንዱስትሪ አብዮት ራዕያችን 
በሁሉም የኢንዱስትሪ ምርቶች ራስን 
በመቻል ጥገኝነትን በማስወገድ ላይ 
ያተኮረ መሆን መቻል አለበት።መሰረታዊ 
የኢንዱስትሪ አብዮትን ሊያመጡ 
የሚችሉት ደግሞ አነስተኛና መካከለኛ 
ደረጃ ላይ የሚገኙት የተለያየ አይነት 
(diversified) ምርቶችን የሚያመርቱትና 
በርካታ የሰው ሃይልን ሊይዙ የሚችሉት 
ኢንዱስትሪዎቻችን ናቸው።የእነኚህ 
ኢንዱስትሪዎች ዕድገት የሚወሰነው 
ደግሞ መንግስት በሚያደርግላቸው 
ድጋፍ ነው።በአሁኑ ሰዓት አንድ 
የሃገራችን ባለሃብት አንድ ፋብሪካ 
አቁሞ ከሚያገኘው ይልቅ ከዱባይ መኪና 
እያስመጣ ቢቸርችር የተሻለ ትርፋማ 
ይሆናል፤ ባለሃብቶች በኢንዱስትሪው 
ዘርፍ በስፋት ተሰማርተው ከራሳቸውና 
ከቤተሰባቸው ባለፈ ለሌሎች ዜጎች ስራ 
የሚፈጥሩበት እና ከውጭ የሚገቡ 
ምርቶችን የሚያስቀሩበት ወይም 
የውጭ ምንዛሬን የሚፈጥሩበት ሁኔታ 
እንዲፈጠር በተለይም የባንክ፤ ጉምሩክ 
እና የሃይል ተቋማት አሰራር ላይ 
ህብረተሰቡን ያሳተፈ አብዮታዊ ማሻሻያ 
ማድረግ ያስፈልጋል።የኢንዱስትሪ 
አብዮት ለማቀጣጠል የመንግስት ቀዳሚው 
ስራ ቸርቻሪውን ከኢንዱስትሪያሊስቱ 
መለዬት ነው።ነገር ግን እነ ባንክ ባለ 
ፋብሪካውንና አስመጭ ነጋዴውን እኩል 
በሚያስተናግዱበት (አንዳንዴም ለቸርቻሪ 
በሚያደሉበት) አገር የኢንዱስትሪ መር 
ኢኮኖሚ እገነባለሁ ማለት ተረት ተረት 
ሆኖ የሚቀር ነው።

ግሎካላይዜሽን
ፖሊኮኖሚ

በመልካምሰው አባተ

የኢንዱስትሪውን ዘርፍ 

በተመለከተ መንግስት 

እየተከተለ ያለው መንገድ 

‹የሸዋ ሰው ወረይሉ 

ከተህ ጠብቀኝ፤ ወስልተህ 

የቀረህ ግን አልሰማህም! 

ማሪያምን!› አይነት መሆኑ 

ችግር እየፈጠረ ነው፡፡


